
Аслу тергев ерли сайлавлагъа 
бакъдырылгъан эди: кёбюсю ма­
жоритар (гьар кандидатурасы 
салынгъан партиядагъы адам 
оьзюню сайлав округунда кёп 
тавуш алыв)  сайлав системагъа 
гёре 781 депутат мандат пай­
ланды, шондан къайры да, ерли 
адамлар 7 юрт администрация­
ны башчыларын сайладылар. 
Сайлавланы тюз ва ачыкъ кюй­
де оьтгермек учун 1 781 сайлав 
комиссия жаваплы эди, шоланы 
ичинде Дагъыстанны Избирко­
му, 54 территория ва 1 726 участ­
ка комиссия бар эди. 

Дагъыстанны сайлавчулары 
оьз борчларын бек жаваплы кюй­
де кютдюлер. Пачалыкъ Думаны 
депутатларын сайлавларда спи­
соклагъа гийирилген сайлавчу­
ланы 91,69 процентге ювугъу ор­
такъчылыкъ этди.

Республикадагъы территория 
федерал сайлав округгъа гёре та­
вушлар шулай пайланды:

• «Единая Россия» – 92,22%
• «Справедливая Россия» –  

2,69%
•  КПРФ – 2,45%
•  ЛДПР – 1,45%
•  «Новые люди» – 0,37%
•  «Коммунисты России» – 0,13%
•  «Партия пенсионеров» – 0,11%
•  «Родина» – 0,11%
•   «Зеленые» – 0,11%
• «Партия прямой демокра-

тии» – 0,08%

Бир мандатлы сайлав округ­
лагъа гёре депутатлар болуп  
сайлангъанлар: 

• Магьаммат Валигьов (82,37 %) 
– Магьачкъала № 10 округ;

• Нурбагьанд Нурбагьандов 
(82,53 %) – Буйнакск № 11 округ;

• Хизри Абакаров (89,80 %) – 
Дербент № 12 округ.

Республика даражада да сай­
лавчуланы активлиги гёрюне 
эди: Халкъ Жыйыныны депутат­
ларын сайлавларда сайлавчула­
ны 91,57 проценти ортакъчылыкъ 
этди. Парламентни янгы сеги­
зинчилей чакъырылагъан сай­
лавларына уьч партия оьтдю:

• «Единая Россия» – 74 % та­
вуш (69 мандат);

• «Справедливая Россия» – 
11,99 % тавуш (11 мандат);

• КПРФ – 10,99 % тавуш (10 
мандат).

Сайлавлар къавгъасыз ва ра­
гьат жамият­политика гьалда, 
сайлав законлукъну нормала­
рын толу кюйде кютюп оьтдю. 
Дагъыстан Республиканы сайлав 
комиссиясына низамны бузув 
болгъан гьакъдагъы арзалар гел­
меген.

Ватандашлар оьзлени бор­
чун кютдюлер, гьали гезик де­
путатларда. Бу сайлавларда 
олагъа сыйлавлар этилди, тек 
олар халкъны яшавун яхшы­
лашдырмакъ учун къаст этерми 
ва берилген инамлыкъгъа амин 
болармы?

БУ  НОМЕРДЕ:САЙЛАВЛАР ВА СЫЙЛАВЛАР
Дагъыстанда сайлавланы гьасиллери чыгъарылды

Гебек КЪОНАКЪБИЕВ,
«Ёлдаш» газетни баш редактору

Дагъыстан Республикада оьтгерилген уллу сайлав кампания 
тамамланды. 2026-нчы йыл сентябр айны 18-нден 20-сына ерли 
регионну ватандашлары РФ-ни Пачалыкъ Думасыны тогъузун-
чулай чакъырылагъан, ДР-ни Халкъ Жыйыныны сегизинчилей  
чакъырылагъан депутатларын сайлавларда ва шолай да 19 муни-
ципал районну территорияларында ерли 87 муниципал сайлав 
кампанияда ортакъчылыкъ этдилер. Сайлавчуланы списокла-
рына 1,74 миллионгъа ювукъ ватандашны гьакъында маълумат 
гийирилген эди, олар учун республикада 1 726 сайлав участка 
эшиклерин ачды.

8  БЕТ

минг тон юн къыркъып гьа-
зирлеме гёз алгъа тутулгъан 
бу йыл бизин республикада. 
Шону булан Дагъыстан юн 

болдурув тармакъда алдын-
лы ер алгъанланы бириси 

бола. 

Къолларында от ойнай

Яшавлукъ къурулушлар 
учун ер гёрсетиле

Юртларда ана тил 
дарсланы гьалы 
нечикдир

Къумукъ йырланы 
черсиз устасы

Ассаламу алейкум, уьюгюзге яхшылыкъ!

Бир жумла булан...

Шо тармакъны оьсю­
вю ва беклешивю реги­
онну промышленностун 
артдыражакъ.  

Инвестор къурулуш­
гъа 1,7 миллиард манат­
гъа ювукъ акъча салгъан, 
гьукуматны янындан 
да кёмек субсидиялар 
берилген. Бугюнлерде 
шо заводда 125 ишчи ер 
ачылгъан, ювукъ арада 
оланы санаву 200­ден де 
артажакъ.  Заводну ачы­
лывунда Дагъыстанны 
Гьукуматыны Предсе­
датели Магьаммат Ра­
мазанов ортакъчылыкъ 
этди.

«Бизге агьамиятлы 
зат – завод ерли къурув­
чуланы тезде сан янлы  
материаллар булан таъ­
мин этсе, биз комплекс 
къайдада адамланы 
яшавун яхшылашдырып 
болажакъбыз. Шолай да, 
сан янлы школалар, яш­
лар бавлар, поликлини­

каланы, больницаланы, 
умуми кюйде айтгъанда, 
уьйлер къурув проект­
лени кютювню артдыр­
ма ва оьсдюрме имкан­
лыкъ болажакъ», – деди 
М.Рамазанов.

– Бу завод бизин 5 
йыллыкъ гьаракаты­
бызны, загьматыбызны 
ва къурувчуланы къай­
ратлы ишини натижасы 
болду. Къурулуш тар­
макъ – экономиканы гё­
черагъачы. Инамлы ма­
териалларсыз инамлы 
уьйлер, больницалар, 
школалар ва яшлар бав­

ларын къурмагъа бажа­
рылмай. Бу завод бизин 
шагьарны ва республи­
каны экономикасыны 
оьсювюне этеген къошу­
мубуздур, – дей «Ровна» 
деген жамият къурумну 
башчысы Магьаммата­
ли Багьандов. 

Магьаммат Рамазанов 
проектни яшавгъа чыгъ­
арывгъа ва юрютювге оьз 
къошумун этген къул­
лукъчуланы бир бёлю­
гюн Дагъыстан Респуб­
ликаны Гьукуматыны 
Гьюрметлев грамотала­
ры булан савгъатлады.

Къурулуш тармакъны 
кюрчюсю беклеше

Алдындагъы гюн 
Кас пийск шагьарда 
къурулуш материаллар 
чыгъарагъан «Ровна» 
деген янгы завод ачыл-
ды. Мунда киреч, къуру 
къурулуш къошулчан-
лар ва газобетон бло-
клар чыгъарылажакъ.

Сыйлы къонакъ гьисап­
да ярышларда Магьач­
къала шагьарны башчысы 
Жамболат Салавов да ор­
такъчылыкъ этди. 

– Намусгъа егилип, 
элни аманлыгъын сакъ­
ламакъ учун берилген 
антына амин болуп, жа­
нын­къанын къызгъанмай 
гечинген игит уланлары­
бызны атларын эсде сакъ­
ламакъ ва олагъа гьюрмет 
этмек бизин аслу борчу­
буз болуп токътама герек, 
­ деди Ж.Салавов оьзюню 
сёйлевюнде. – Биз янгыз 
спорт ярышлар оьтгерип 
къоймайбыз, оьсюп геле­
ген яшёрюмлеге оланы 
игитлиги гьакъда айта­
быз, оланы игитлигинде 
тарбия лайбыз.

Жамболат Салавов 
спорт адамны низамгъа, 
жаваплыкъгъа ва тутгъан 
муратларына етишдире­
ген ёлну танглама кёмек 
этегенни де эсгерди. 

Магьачкъаланы адми­
нистрациясы учун яшла­
ны спортгъа къуршамакъ 
ва кёп адам ортакъчылыкъ 
этеген спортну артдыр­
макъ аслу  борчланы бири 
санала. 

Ярышланы финал пайы 
къаравчуланы гьайран­
лыкъда сакълады. Оланы 
натижаларына гёре, Став­
ропол крайны жыйым  
командасы биринчи,  А. 

Нюрмагьамматовну атын­
дагъы спорт школаны 
тарбиялавчулары экинчи 
ва Краснодар крайны ко­
мандасы уьчюнчю ерлени 
алдылар. Жамболат Сала­
вов оьзю де уьстюн гелген­
лени савгъатлавда ортакъ­
чылыкъ этди.

Турнирни лап къужур­
лу ярышлары Къоччакъ­
лыкъ орденни кавале­
ри, халкъара даражалы 
спортну мастери Юнус 
Гьюсейновну эсделигине 
багъышлангъан 73 кило 
авурлукъдагъы тутушув­
лар болду. Бу абурлу ерни 
Краснодар крайдан гел­
ген Мансур Гурманаев 
къазанды ва огъар алтын 
медаль булан бирге чем­
пион турнирни лап баш 
савгъаты – «Лада Веста» 
машинни ачгъычлары да 
берилди.

Ярышланы оьтгерив­
де ортакъчылыкъ этгени 
учун Россияны ФСБ­сини 
Дагъыстан Республика­
дагъы Управлениесини 
ёлбашчыларына, къурум­
чулагъа ва судьялагъа ба­
ракалла сёзлер айтылды. 
Турнир буса Ватанны къо­
рувчуларыны эсделиги 
яшайгъанны, оланы игит­
лиги оьсюп гелеген яш 
уланланы дагъы да гючлю 
болмагъа гьаракат этдире­
генин бирдагъы керен де 
исбат этди. 

Къоччакълыкъны ва 
эсделикни турнири

Каспийск шагьардагъы Али Алиевни атындагъы 
спорт къала бир нече гюнню ичинде янгыз спортну 
тюгюл, ругьну, къоччакълыкъны, намусну ва эсде-
ликни  орта отаву болду. Мунда асгер борчун кюте-
генде гечинген Россияны ФСБ-сини Дагъыстан Рес-
публикадагъы Управлениесине гиреген «Каспий» 
деген бёлюгюню къуллукъчуларыны эсделигине 
багъышлангъан къолурушув ачыкъ республика тур-
нир оьтгерилди.  

Хас асгер 
гьаракатны 
эки де ве­
тераны бу­
г ю н  л е р д е 

рес публиканы оьсю вюне 
оьз къошумун этелер, 
регион агьвалатланы ва 
яш наслулар булангъы 
ёлугъувланы  ортакъчы­
лары.

Гьали олар учун лап 
агьамиятлы иш башлана 
– ветеранлар Пачалыкъ 
Думаны депутатларына 
сайлавда ортакъчылыкъ 
этдилер. Фёдор Щукин 
билдирген кюйде, оьтген 
сайлавланы толу нати­
жалары сентябр айны 
25­инде чыгъарылажакъ. 
Эгер де эки де игит шо­
лардан оьтсе, олагъа фе­
дерация даражасында 
касбу якъдан оьс меге 
имканлыкъ берилежек ва 
Дагъыстан, Россия учун 
пайдалы болмагъа ёл 
ачылажакъ.

Фёдор Щукин Игитлер 
булан ёлукъду

Дагъыстанны Башчысыны борчларын заман-
лыкъгъа кютеген Фёдор Щукин «Время героев» 
деген федерал программаны экинчи гезигини ор-
такъчылары – Россияны Игити майор Энвер На-
биев ва Къоччакълыкъны уьч орденини кавалери 
Магьаммат Валихов булан ёлукъду.

Дагъыстан Республикада август айны ичинде ашамлыкъ, сурсат 
малланы багьалары  июль ай булан тенглешдиргенде 0,14 про-

центге артгъан, оьзге тюрлю малланы багьалары буса тёбен тюш-
ген.

Бетни гьазирлеген Гебек КЪОНАКЪБИЕВ.

– Хас асгер гьаракатны ветеранларын 
биринчилей иш булан таъмин этежек 
деп айтыла, шо иш нечик юрюле?

– Шолай иш толу кюйде юрюле, оьтген за­
манны ичинде тюрлю–тюрлю курсланы бит­
ген 137 минг адам иш булан таъмин этилин­
ген. Шондан къайры да 9,5 минг адам оьзлени 
ишин ачып, далапчылыкъ булан машгъул 
болгъан.  Шо гьакъда хас асгер гьаракатны 
ветеранларыны «Вместе победим»  деген бю­
тюнроссия форумунда вице – премьер Татья­
на Голикова билдирди. 

Хас асгер гьаракатны ортакъчыларыны 
сиптечилиги булан яшавлукъ дыгъар этмек 
учунгъу ихтиярлары генглешген ва програм­
магъа 27 тюрлю касбу гийирилген.

Бу йылны башындан берли Дагъыстанда 
да хас асгер гьаракатны ортакъчыларына 
бакъгъан якъда яшавлукъ дыгъаргъа тергев 
артгъан. Эгер алда агьлю алагъан гелимге 
къарап, дыгъар сонг этиле эди буса, шо тай­
дырылгъан, «Защитники Отечества» деген 
фондну гёрсетив кагъызы буса таманлыкъ 
эте.

Шо фондну Дагъыстандагъы бёлюгюню ёл­
башчысыны орнунбасары  Имам Жаватханов 
билдирген кюйде, эгер де ветеранлар оьзлер 
этмей буса, I яда II группалы сакъатлыгъы 
бар оланы къатынлары жамият дыгъар  этип 
бола. Бугюнге ерли фонд 185 гёрсетив кагъыз­
лар берген, шолар булан пайдаланып 92 вете­
ран яшавлукъ дыгъарлар этген ва оьз ишин 
башлагъан. 

– «Земский учитель» деген программа 
Дагъыстанда нечик ишлей ва шонда 
нечик ортакъчылыкъ этме бола?

– Биринчилей – хас билиминг болма та­
рыкъ, эгер алда 55 йылгъа ерли къабул эте 
болгъан буса, бу йыл шо дазу тайдырылгъан. 
Законну алдында таза болма тарыкъ. Юртгъа, 
посёлокгъа яда 50 мингден аз адам яшайгъан 
шагьаргъа гёчюп ишлеме герексен, шо да сен 
яшайгъан ерден 200 чакъырым арекде болма 
герек. Дыгъар этгенден сонг 5 йыл жумада 18 
сагьатдан кем болмайгъан кюйде ишлеме ге­
рек болажакъ.

Тарыкъ  маълуматланы интернетден изле­
ме боласыз. Муаллимлер тарыкъ ерлер «Зем­
ский учитель» программаны «Банк вакансий» 
деген бёлюгюнден тапма бола. Гьар дыгъар 
этилинген адамгъа 1 миллион манат бериле. 
Йыракъ Гюнтувушда, ДНР–де, ЛНР–де, Запо­
рож ва Херсон областларда – 2 миллион ма­
нат. Шо акъчадан НДФЛ тутулмай. Эгер де 
сиз болжалдан алда ишден тайсагъыз, берил­
ген акъчаны толу кюйде къайтарма тюшежек. 

Бу охув йылны башында Дагъыстанда 
шо программагъа гёре 11 районда 30 тюрлю 
етишмейген муаллим касбу ерлер ябулду: 
Къарабудагъгент районгъа ингилис тиллер­
ден 5 муаллим, Хасавюрт районгъа – инфор­
матиканы, химияны, орус тилни ва тарихи 
дарсланы муаллимлери йиберилди. Башгъа 
районлагъа буса башлапгъы класланы муал­
лимлери къабул этилди

– Бу охув йылдан тутуп школада 
телефонланы къоллама къоймажакъ 
дей…

– Шо тюз хабар, бу охув йылдан тутуп дарс­
ларда телефонну къоллама къоймажакъ. Яш 
шону школагъа барагъанда яда къайтагъан­
да, шолай да танапусларда къоллама бола­
жакъ. Дарсларда буса компьютерлени, план­
шетлени ва интерактив доскаланы къоллама 
ихтияр бериле.

Маълуматлар МАХ–дагъы «Объясняем.РФ» 
деген каналдан алынгъан.

Гьазирлеген 
Гебек КЪОНАКЪБИЕВ.

СОРАВ - ЖАВАП

?

?

?

Хасавюрт район

Хасавюрт районда да бары да ерде йи-
мик сайлавлар къавгъасыз рагьатлыкъ-
да оьтдю. Районну территория сайлав 
комиссиясыны (ТИК) председатели Ма-
рат Хочавов билдиреген кюйде, 102329 
сайлавчуну 94 проценти сайлав участ-
калагъа гелген ва оьзлени ватандаш бор-
чун кютген. 

Тукита юртда ерли администрацияны 
башчысын сайлав да оьтгерилген. Сайлав­
лар юрюлеген гюнлерде районну башчысы 
Багьавутдин Мамаев бары да сайлав участ­
калагъа  баргъан ва ерли комиссияланы 
иши булан таныш болгъан.

Сайлавланы аслу гюнюнде районгъа 
Дагъыстанны милли политикасына ва дин 
ишлерине къарайгъан министр, Россияны 
Игити Темирлан Абуталимов (суратда) гел­
ген. Ол районну башчысы булан Темиравул, 
Янгы Кёстек ва Кёстек юртларда болгъан.

«Сайлавлар рагьат гьалларда юрюлсюн 
учун толу имканлыкълар яратылма герек, 
неге тюгюл де мунда гьар адам оьзюню 
ихтиярларындан пайдалана. Мен баргъан 
чакъы ерлерде гьал яхшы эди, байрамча 
гёнгю булангъы юртлулар парахат кюйде 
тавуш бере эдилер», – деди Темирлан Абу­
талимов.

Хумторкъали район
Россия Федерацияны бары да субъект-

леринде йимик, Хумторкъали районда да 
12 де сайлав участкада сайлавлар къурум-
лу оьтгерилди ва адамлагъа оьзлени кон-
ституция ихтиярларын яшавгъа чыгъар-
магъа имканлыкъ берилди.

Хумторкъали районну территория сай­
лав комиссиясыны председатели Тимурлан 
Арсланбеков билдирген кюйде, тавуш берив 
эришивсюз, гелишли законлукъну даража­
сында оьтген. 

Районну ватандашлары сайлавлагъа  жа­
ваплы янашгъан ва оланы ортакъчылыгъы 
91 процентге ювукъ болгъан. 

Районну башчысы Айнутдин Зиявутди­
нов 0789 сайлав участкада тавуш берген ва 

сайлавлар юрюлеген 3 де гюн юртланы ай­
ланып тургъан. 

ТИК­ни председатели сайлав комисси­
яланы иши тюз ва къурумлу кюйде юрюл­
генин, тавуш берив участкаларда бир де 
техника бузулувлар, закон бузувлар яда 
белгиленген низамдан тайышывлар бол­
магъанын аян этди. Сайлавлар ачыкъ кюй­
де, къурумлу ва парахат оьтген.

Сайлавлар тамамлангъанда районну 
башчысы Айнутдин Зиявутдинов районну 
ватандашларына, сайлав комиссияланы 
членлерине гёрсетилген жагьлыгъы ва уьл­
кени аслу сайлавларында  ортакъчылыкъ 
этгени учун баракалла билдирген.

Буйнакск 
ва Буйнакск район

Оьзге ерлерде йимик, Буйнакскиде ва 
Буйнакск районда да РФ-ни Пачалыкъ 
Думасына ва Дагъыстанны Халкъ Жый-
ынына депутатлар сайлав уьч де гюн 
къурумлу кюйде юрюлдю. Ерли гьаким-
лик ва муниципал сайлав комиссияланы 
вакиллери бары да сайлав участкалагъа 
барды. Буйнакскиде 25 сайлав участка 
ачылгъан эди.

Сайлавланы биринчи гюнюню гьасилле­
рине гёре сайлав участкалагъа шагьарлы­
ланы 38,2 проценти гелген. Шо гюн билим 
берив, савлукъ сакълав ва башгъа бюджет 

къурумларда ишлейгенлер, хас асгер гьа­
ракатны ортакъчылары ва ветеранлары, 
оьз леге 18 йыл тамамлангъан студентлер 
тавуш берген.

Бизин якълы белгили кочап, Олимпия оюн­
ланы чемпиону, оьзю де Дагъыстанны Халкъ 
Жыйынына депутатлыкъгъа кандидатурасын 
салгъан Бахтияр Агьматов Буйнакскидеги гим­
назияда ачылгъан 0227 номерли сайлав участ­
кагъа гелип тавуш берди.

Буйнакскиде сайлавла гъа гелип ортакъ­
чылыкъ этген лап да эсли чагъындагъы адам­
лардан Ленинград къамавну азабын гёрген, 
хыйлы йыллардан берли бизин шагьарда ту­
рагъан 95 йыллыкъ Елена Сорокина эди. Шо 
гюн ол, уллу чагъына да къарамайлы, оьзю ге­
лип ватандашлыкъ борчун кютгенден къайры 
да, сайлавларда биринчилей ортакъчылыкъ 
этеген яшёрюмлеге арив насигьатлар берди, 
бары да халкъгъа ачыкъ кёкню тюбюнде, пара­
хатлыкъда ва шатлыкъда яшамакъны ёрады.

Сайлавлар Буйнакск районда да арив 
оьтдю. Мунда 33 сайлав участка ишледи. 
Районну башчысы Табир Маликов уьч де 
гюн хыйлы юртлагъа барып, сайлавчулар 
булан ёлукъду, пачалыкъ агьамияты бу­
лангъы бу чаралагъа актив кюйде къур­
шалгъанлагъа баракалласын билдирди. 

Районну ва шагьарны маданият къул­
лукъчулары, инчесаният школаланы охув­
чулары уьч де гюн сайлав участкаларда шат 
макъамланы согъуп, адамланы гёнгюн алып 
турдулар.

Г. КЪОНАКЪБИЕВ,
Гь. ГЬАЙБУЛЛАЕВ.

«САЙЛАВЛАР - 2026»

Бир нече касбуланы еси
Не буса да бир ишни башын тутма деп охуп алгъан билим адам-

ны инг ювукъ къурдашыдай ону булан кёп къатнаша, янаша яшай. 
Халимбекавуллу Хайрутдюн Атаев юрютеген далапчылыкъ иш де 
ону касбу билими булан байлавлу. Ол 1991-нчи йылда Магьачкъа-
лада Дагъыстан юрт хозяйство институтну битдирип ата юртуна 
къайта ва бу тармакъда иш башлай.

Шо йыллар бизин уьлкеде 
яшайгъанлар учун бек къыйын­
лы заманлар эди. Уллу уьлкени 
бузулуву, тозулуву булан, гьар 
шагьарда, гьар юртда деген­
лей, заводлар, фабриклер, кол­
хозлар, совхозлар да тозулма 
башлады. Хайрутдюн де шо 
йыл юрт хозяйство къуллукъ­
чуну диплому булан Буйнакск 
шагьардагъы юрт хозяйство 
управлениеге касбусуна гёре 
къыйышывлу ишге тюше. Тек 
бу иши ону кепине гелмей. Ала­
пасы да аз… Имканлыкъларын 
къоллап акъча къазанма ёллар 
ачылгъан вакъти, ол да далап­
чылыкъ юрютме сюе. Бир нече 
йылдан ол юртдан 3 чакъырым 
аридеги, тозулгъан совхоздан 
къалгъан къотанны сатып алып, 
далапчылыкъ ишин юрютме 
башлай. Харж янындан атасы 
да къол ялгъап, 2000­нчи йылда, 
бир ерден де кёмек къаравул­
ламай оьзюню гьаракаты булан 
хозяйство къургъан. Гьали шо 
хозяйство тамуру тутгъан емиш 
терекдей гьар йыл оьзюню пай­
дасын гелтире.

Хайрутдюн Атаев булан мен 
Халимбекавул юртну админист­
рациясында ёлугъуп таныш бол­
гъан эдим. Ол ерли админист­
рацияда «землеустрои тель» 
деген касбуну да юрюте. Къота­
нына барып, догъада олтуруп, 
авлакъдагъы хозяйствосуну 
гьакъында лакъыр этебиз:

– Юртдагъы ишинг де енгил 
тюгюл, къотандагъы да шолай, 
экисин де юрютме болагъанынг 
яхшы – деймен Хайрутдюнге, ону 
хабарлатма сююп…

– Воллагь тюз айтасыз, – дей ол, 

артда да булай деп сёзюн узата.
Фермер иш юрютегеним 

26­нчы йыл. 2010­нчу йылда 
тюшген эдим администрация­
гъа ишге де. Юртдагъы ишиме 
баргъанча къотангъа гелип 
къарап гетемен. Ахшамлар да 
ишден сонг гелемен. Бу ер де 
мени  экинчи ожагъым йимик. 
Гюн чыкъгъандан сонг юху да 
къача… 4­5 сагьат айланыш эт­
сенг, кёп ишни ахырына чыкъ­
ма бола.

– Гьалиги адамланы кёбюсю 
къаркъара гючюн къоллап ишле­
ме сюймей. Юхусу къачмайгъан­
лар да бар, бир тайпасы тюш 
болгъунча да юхлама бола, – деп 
мен, не айтар экен деген ой булан 
огъар тынглайман.

– Бола олай да, тек бизин 
ата­анабыз артыкъ юхлама 
къоймай эди. Мен жагьил за­
манымдан тутуп спорт булан 
да машгъул болдум. Заманым 
етишмейгенге тез туруп уьй­
ренгенмен. Яшланы да шолай 
тарбиялайман. «Тез тургъангъа 
– уьлюшню уллусу тюшер», – 
деп де айтыла чы…

– Гиччиден тутуп спорт булан 
къурдаш болсанг, уллу болгъан­
да да ону кёп яхшылыкъларын 
гёрме бола, – деп мен Хайрутдюн­
ге багъып къарадым. Ол да мени 
пикрумну узатагъанда йимик 
булай дей:

– Спорт адамны чыныкъды­
ра. Мен тутушуп ябушувдан 
усталыкъгъа кандидат канзиге 
ерли гётерилген эдим, тобу­
гъум авуртуп, токътама тюшдю. 
Магьачкъалада Али Алиевни 
атындагъы «Школа высшего 
спортивного мастерства» деген 

спортзалгъа бара эдим. Иман­
мурза Алиев – тренерибиз эди. 
Эшитгенсиздир, Россияны ат 
къазангъан тренери.

Эки уланым бар, оланы да шо 
ёлгъа тартма гьаракат этдим. 
Уллусу, Жабрайыл Украинада, 
асгерде къуллукъ эте. Хас асгер 
гьаракаты башлангъанлы онда. 
Гьар алты айдан сонг отпус кагъа 
гелип гете.

Экинчи уланым да Агьматпа­
ша, ушу­саньда булан машгъул. 
«Пять сторон света» деген спорт 
школагъа юрюй. Гиччи яшланы 
арасында оьтгерилеген ярыш­
ланы утуп да кёп керен Россия­
ны чемпиону болду. Уллулагъа 
къошулгъанда да Россияны 
чемпиону болду. Халкъара тур­
нирлени де утгъан. Гьали де 
ярышлагъа гьазирленип тура. 
Заман табып, ол да къотангъа 
гелип бир­бирде магъа кёмек 
эте…

– Къотанда гьайван­мал сакъ­
лаймысан? – деген соравума, да 
Хайрутдюн алгъасамай:

– Сакълайман, 150­ге ювукъ 
гьайваным бар. Сыйырлар, та­
налар, бузавлар. Таналаны уллу 
болгъанда сатып тайдыраман, 

хонажинлени къояман. Шолай, 
астаракъ артып тура. Гьали 
олар гёрюнмей, авлакъда отлай. 
«Электропастух» – деген тувар­
чым да бар, – деп иржайып жавап 
къайтарды.

Хайрутдюн Атаев Халимбе­
кавулда, юртлуланы яшав им­
канлыкъларын яхшылашдыр­
макъ учун гьаракат юрютеген 
адам деп де танывлу. 2010­нчу 
йылдан берли юрт советни де­
путаты. Артда ону депутатла­
ны юрт жыйыныны председа­
тели этип де айыргъан. Район 
жыйыныны депутаты да дюр. 
О гьакъда айта туруп Хайрут­
дюн, ата юртуну жамият яшаву 
булан да тыгъыс байлавлукъда 
яшай гъанын англатды. Жами­
ят масъалалары гьар кимни де 
гьай этивюню тюбюнде турма 
тарыкъны эсгерди.

– Инсанны алгъа юрютеген 
иши, ону оьзюне, агьлюсюне 
пайдалы гьаракаты булан та­
мамланып къалмай. Ата юртну 
гележеги онда яшайгъан бары 
да халкъгъа борч ва тарыкълы 
къуллукъ. Гьар ким болагъан 
кюйде шо къуллукъну кютме 
герек. Гьайсызлыкъда яшагъан 
оьмюр  биревге де яхшылыкъ 
гелтирмей. Гьар гюн йимик не 
буса да бир умутну тутма та­
рыкълы бола, – деп эсиме геле, 
дей Хайрутдюн.

Тюз айта, умутлар яшав­
гъа чыгъарылсын учун буса, 
кёп зат герек тюгюл. Биринчи­
си – гьайсызлыкъ болдурагъан 
«эринчекликден» арек тур. Ишге 
машгъуллукъ, ону дарманы. Хай­
рутдюн Атаев, бугюн юртда уьч 
тюрлю иш булан машгъул, уьч 
тюрлю гьаракат юрюте. Ол оланы 
къайсы алда, къайсы артда эке­
нин ойлашмай, юрегини чакъы­
рывуна таянып кюте.

Набиюлла МАГЬАММАТОВ. 

Бютюнроссия конкурсну утгъан
Дагъыстанда оьтгерилген «Касбусуну устасы» деген Бютюнроссия конкурсда Украи-

на бойда юрюлеген хас асгер гьаракатда къуллукъ этеген болжалы битип къайтгъан 
Ибнуямин Изиевич Гьасанбеков алдынлыкъны алгъан ва конкурсну Самарада оьтге-
рилежек федерал бёлюгюнде ортакъчылыкъ этежек, деп билдире бизин республиканы 
загьмат министерлиги.

Эсгерилген ярышлар хас асгер гьаракатны 
ветеранларына ва ортакъчыларына багъыш­

лангъан ва «Экинчи старт» деген номинация­
да юрюлген. «Загьматны адамы» деген феде­

рал проектни дазуларында «Кадрлар» деген 
милли проектни оьлчевюнде гьазирленген 
конкурсну аслу мурады хас асгер гьаракат­
ны ветеранларын ва ортакъчыларын парахат 
яшавгъа ва загьматны къайдаларына тюшюн­
дюрюв, оланы касбу даражасын камиллеш­
дирив булан туврадан­тувра байлавлу.

«Россияда загьмат» деген бирикген плат­
формада конкурсда ортакъчылыкъ этме сюе­
генин билдирген 6 адамдан 5­си ярышларда 
ортакъчылыкъ этмек учун къабул этилген. 
Оланы арасында да тюрлю­тюрлю касбула­
ны юрютеген вакиллер бар.

Конкурсну ортакъчыларына салынагъан 
талаплар 3 бёлюкге пайланып юрюлген: кас­
бу ёлуну тарихин ачыкъ этип англатыв, тео­
рия якъдан билимлерин тергев ва яратывчу­
лукъ тапшурувну кютюв.

Конкурсну гьасиллерине гёре мебел эте­
ген ва жыягъан касбучу, хас асгер гьаракат­
ны ортакъчысы Ибнуямин Гьасанбеков би­
ринчиликни алгъан.

Бугюнлерде Ибнуямин Гьасанбеков 1­2­
нчи октябрде Самарада оьтгерилежек кон­
курсну ахырынчы бёлюгюнде Дагъыстанны 
атындан ортакъчылыкъ этме гьазирлене.

Казим КАЗИМОВ.

Бугюнгю макъалабызны иги­
ти – Буйнакск районну Эрпели 
юртунда Кесебийни ва Ню­
риятны агьлюсюнде тувгъан, 
мундагъы школада охугъан  
Уллубий Мусаев. Ону адилли 
тарбиялангъанын, гиччилей 
гьар­бир затгъа муштарлыгъын 
гёрсетегенин, уллулагъа абур­
гьюрмет булан янашагъанын 
яхшы эсде сакълагъанман. Не­
чик чи, мени алдымда охугъан 
яш. Тарих дарсланы да кёп сюе 
эди, игитликни, къоччакълыкъ­
ны гьакъындагъы чаралагъа 
къуршалып турду. Тюзю, ону 
яш йыллары ата юртунда оьтсе 
де, школадан сонг Дагъыстан­
дан тышгъа чыгъып ишлеме ва 
охувларын узатма башлады. 
Ата­анасыны уллусу уланы 
экенге, олагъа аркъатаяв бол­
ду. Шо бир вакътини ичинде 
спорт булан да машгъул. 2023­
нчю йылда ол ГТО­ну бары да 
талапларын кютюп, алтын зна­
чок булан савгъатлана.

Бугюнлерде буса сержант 
Мусаев Уллубий Кесебиевич 
Москва асгер округну табили­
гиндеги асгер бёлюклени бири­
синде дыгъар булан къуллукъ 
эте, хас асгер гьаракатны ор­
такъчысы болуп Украина бойда 
Россияны аманлыгъын сакълай. 
Ол бир нече керенлер дав къал­
магъарланы ал сыдыраларына 
тюшген ва шолардан къоччакъ 
кюйде чыкъгъан, гьатта оьзюню 
асгер ёлдашын оьлюмден къут­
гъарма да болгъан.  

Бу ерде мен ону булан бирге 
хас асгер гьаракатда къуллукъ 
этеген эсли ёлдашы Иван Яков­
левич Хранченков командир­
лерини атына язгъан кагъызны 
орус тилден гёчюрюп сизин 
тергевюгюзге бермеге сюемен.
Кагъызда булай язылгъан: 

«2026-нчы йылны август 
айыны 7-ден 19-на ерли биз ас-
гер тапшурув булан Волчанск 
шагьаргъа ювукъдагъы агъач-
лыкъларда эдик. Шонда эки-
бизге де яра тийип, топ гюлле-
ден сакъланмакъ учун этилген 
ертюп бекликде бир нече гюн 
къалма тюшдю. Уллубий Му-
саев магъа ва бирдагъы ёлда-
шыбызгъа биринчилей этилме 
герекли медицина кёмеклени 
этип, яра тийген ерни таза-
лап, байлап, бар-ёкъ дарман-
ланы берип турду. Уьс тевюне, 
оьзю де яралангъан буса да, ол 
эки-уьч гюн аш-сувну намусун 
оьзюню бойнуна алды. Йыл-
ларым уллу экенге буса ярай, 
савлугъум да осаллашып, яра 
тийген сонг мени гьалым 

гюнден-гюнге осал бола бара 
эди.  Мен эсден тайып  къал-
масын деп, Уллубий янымдан 
таймай дегенлей нечакъы 
да къаст этди. Гьар гюн ра-
ция булангъы байлавлукъну 
кютмеге, заманда бир къыр-
гъа чыгъып, гьава шартла-
ны янгыз тергемеге огъар 
тынч тюгюл эди. Бизге кёмек 
етишгенче, яныбызда бар дав 
савутланы аманлыгъын  бол-
дурма да бажарылды. 

Шо гюнлерде мени янымда 
Уллубий Мусаев болмагъан эди 
буса, авур яра мени яшавумну 
алып гетежек эди. Герти къур-
дашлар, бола буса, шолай бол-
сун! Ону алдында мен оьзюмню 
даим де борчлу гьисап этемен.  
Огъар гьар гюн де алгъыш ти-
леймен.  Дагъыстанлы, къумукъ 
миллетли бу къоччакъ улангъа 
гьакъ юрекден баракалла билди-
ре туруп, ону  «Хас асгер гьара-
катны ортакъчысы» деген ме-
даль булан савгъатламакъны 
тийишли гёремен».

Уллубийни гьакъында асгер 
ёлдашы язагъан бу сёзлени гер­
тилигине бир де шеклик ёкъ. 
Мен ону къатарбашлыгъын 
ва къайратлыгъын  таныйман. 
Эсимде, школада охуйгъан да 
ол оьзюню уллатасыны атасы 
Кесебий Адилхан­огълы 2­нчи 
Дагъыстан атлы полкну офи­
цери болгъанны, 1904­1905­нчи 
йылларда биринчи орус­япон 
давунда ортакъчылыкъ этген­
лени бириси экенни билгенде, 
шо тарихи агьамиятлы маълу­
матдан, алтын тапгъандай, бек 
сююнген эди.  Гьали буса, гё­
ресиз, ол уллаталарыны къоч­
чакъ ишлерин оьзю давам эте, 
къыйынлы мюгьлетде ёлдаш­
ларына нечик табулма герек­
ни уьлгюлерин гёрсетип яшай.

Гьайбулла  ГЬАЙБУЛЛАЕВ. 

Къызылюрт районну Шушановка 
(Гёктёбе) юртундагъы  4 номерли орта 
школаны директору Иразутдин Ирас-
ханович Атаков Украина бойда юрю-
леген хас асгер гьаракатны ортакъчы-
ларыны эсделигин сакълавгъа яхшы 
къошум  эте. Оьзю кёп сююп юрютеген 
билим берив ва  жамият ишлеринден 
къайры ол ветеранлагъа, хас асгер гьа-
ракатны ортакъчыларыны агьлюлери-
не рагьмулукъ кёмегин етишдире ва 
шо гьаракатгъа оьзгелени де къуршай.

Иразутдин Атаков Россияда билим 
беривню гьюрметли къуллукъчусу, 
Стальск юрт советни жыйыныны депу­
таты гьисапда да кёп тюрлю умпагьатлы 
ишлер оьтгерип тура.

Гьалиден бир нечакъы заманлар алда 
ол хас асгер гьаракатдагъыланы гьюр­
метине Новос тальск юртда ким­ким де 
ажайып болар йимик паркны проектин 
онгарып,  эсделик белги орнатывну 
сиптесин бойнуна алгъан. Къызылюрт 
районну шо замангъы башчысы Рустам 
Татархановну атындан тапшургъан Ба­
ракалла кагъызда шулай сёзлер языл­
гъан: 

«Къызылюрт районну администра-
циясы Украина бойда юрюлеген хас асгер 
гьаракатны ортакъчыларыны гьюрме-
тине  салынагъан эсделик белгини ва 
паркны проектлерин къуруп шоланы 
яшавгъа чыгъарма къаст этгенигиз 
учун сизге гьакъ юреклерибизден разили-
гибизни билдиребиз». 

Иразутдинни уланы Абдулгьаким 
Атаков Ватаныбызны  якълавчуларыны 
сыдыраларында къуллукъ этегени хыйлы 
йыллар бола. Ол Сирия Республикада бо­
луп да, Украина бойда юрюлеген хас асгер 
гьаракатда ортакъчылыкъ эте туруп да, 
гёрсетген къоччакълыкълары  учун 9 тюр­
лю пачалыкъ орденлер ва медаллар булан 
савгъатлангъан. 

Казим КАЗИМОВ.

Рагьмулукъ 
кёмегин етишдире

Уллаталарыны къоччакъ 
ишлерин давам эте

Буссагьатда да юрюлюп турагъан  
хас асгер гьаракатда бизин дагъыстанлы уланлар къоччакъ-
лыкъ гёрсетип ортакъчылыкъ эте. Олар гиччи ватанындан, 
дос-къардашындан арекде буса да, асгер борчун намуслу кюй-
де кютегенине шеклик ёкъ. Гиччилей элин, халкъын сююп, 
ата-анасыны къатты низамыны тюбюнде тарбиялангъан яш-
лагъа дагъы башгъа кюйде оьзюн гёрсетмеге бажарылмай.

Асгер къуллукъчулагъа 
этилеген сахаватлы кёмек ара­
сы бёлюнмеген кюйде юрюле. 
Хас асгер гьаракатны  ортакъ­
чыларына дав агьвалатларда 

биринчи тарыкъ болагъан 
медицина алатлагъа, аякъ 
гийимлеге ва харж булан къол 
ялгъавгъа айрыча агьамият бе­
риле.

Районну башчысыны борч­
ларын кютеген Т.Маликов хас 
асгер гьаракатдагъылар не 
йимик четимликлеге, къыйын­
лыкълагъа табушма болагъа­
нын, уьйдегилени кёмеги 
олагъа нечик агьамиятлы эке­
нин башгъалардан эшитип 
билмей, шолай сынавланы 
оьзю де башындан гечирген ва 
яхшы англай.

Казим КЪАГЬРУМАН.

Сахаватлы ишлери уьзюлмей
«Каспий» батальонну къуллукъчулары асгерчилеге этип 

турагъан даимлик сахаватлы кёмеклери учун Буйнакск рай-
онну башчысыны борчларын заманлыкъгъа кютеген Табир 
Маликовну, Буйнакск шагьарны ва районну аманлыкъны 
сакълав къуллукъчуларыны ва Центральный шагьар боль-
ницаны баш врачы Руслан Къапуровну атына гьакъ юрекден 
баракалласын билдиргенлер.

Бетни гьазирлеген 
Къ. КЪАРАЕВ.

Къарамагьаммат  КЪАРАЕВ,
экономика ва экология 

бёлюкню  редактору

Бугюнню тангаласы да бар
Гьар девюрню оьзюне хас оьзтёрече мердешлери, 

аламатлары ва белгилейген тархлары бола. Айтмагъа 
сюегеним, алдагъы совет девюрдеги планлашдырыл­
гъан экономикагъа гьалиги базар девюрде толу кюйде 
арт берилген. Алда совет девюрде йимик бизин якъда 
уллу производствосу булангъы заводлар, фабриклер 
етишмей.

 Гьай аман дагъы, бугюнлерде юрюлюп турагъан тала­
вурну шартларында къоллавчуланы къысматы гьакъын­
да ойлашып, оланы пайдаларын якълав тынч масъала 
тюгюл. Адилли тогъатартывгъа бойсынагъаныны ор­
нуна далапчылар оьз пайдаларын якълап маячыланы, 
пачалыкъны харжларына ес болуп къазанма, ломай 
хайыргъа ес болма белсенегенлени гьакъында артдагъы 
вакътилерде айланабызда да кёп сёз юрюле.

 Неге тюгюл экономиканы яшыртгъын тармагъын­
да артып тербейген талапланы гьисапгъа алып, къол­
гъа таза тюгюл тайпаланы гьаракаты булан ич базар­
лагъа сан яны шекликни тувдурагъан промышленный 
ва сурсат маллар кёп чыгъарылагъаны теренден ой­
лашдыра.

– Къагьрулу къыш ва яллавлу яй гюнлеринде машин­
лени шишалары тышдан буз, ичинден пус басып ёл ал­
магъа къоймайгъан гезиклер кёп къаршылаша. Шо сая­
лы базардан, тюкенлерден сатып шишалагъа сюртюп 
тазалайгъан хас майлар­маддалар алып къоллайбыз, 
– дей адам ва юк ташыйгъан машинлени гьайдавчусу, 
тахшагьарда яшайгъан тезги танышыбыз Абдурагьим 
Керимов. – Тек не этерсен, тарыкълы ерде шолай сан 
яны шекликни тувдурагъан маллардан толу къуллукъ 
битдирмейгенлери де къаршылаша. Ялгъан запас част­
лар ва шолай да оьзге тарыкълы алатлар, ягъарлыкъ­
майлав материаллар сатагъан сутур далапчыланы айы­
бындан ёлларда къоркъунчлу гьаллар тувулуна. Шо 
саялы техника да кёп бузула, адамланы аманлыгъы да 
къыйыкъсытыла. Къоллавчуланы ихтиярларын якъ­
лайгъан пачалыкъ ва жамият къурумлардан ёл юрюшде 
аманлыкъ болсун учун юрюлеген тергевлени, рейдлени 
натижалары юрек тынышардай тюгюл.

Уьлкебизни башгъа­башгъа ерлеринде тюпден таба 
яшыртгъын иш гёреген тайпалар ялгъан шагьатнама­
ланы, белгилени маллагъа ябушдуруп, алывчуланы ал­
датып байынмагъа къаст этип айланагъаны узатыла. 
Къытлыкъны шартларында алдатывчуланы гьаракаты 
дагъы да гючленегенин бугюнлерде ягъарлыкъ­май­
лав материалланы багьалары артагъаны да ачыкъ этип 
гёрсете.

Артдагъы йылларда бизин булан дос тюгюл евро­
па пачалыкълардан, Америкадан, Япониядан гелти­
рилеген импорт малланы алдына тогъас салынгъан. 
Шо къытлыкъдан пайдаланып айланагъанлар да ич 
базарларыбызда аз тюгюл. «Далапчыланы» бошамай 
узатылагъан гьаракаты алывчулагъа хайыргъа токъ­
тагъанны сюесен. Шо саялы санавлашгъан маълумат 
экономиканы шартларында нечик иш гёрмеге герек 
деген сорав тувулуна.

Гьечден геч де къолай деген кюйде заманны оьзтёрече 
талапларына гёре кюйленмеге герек. Оьтген асруда 1980­
нчи йылда Москвада болгъан Олимпиаданы вакътисинде 
гьар тюрлю суратлар ва язывлар булан безендирилген 
шишалагъа ва къалын кагъыз къутукълагъа къуюлгъан 
сан яны шекликни тувдурмайгъан импорт «Фанта», «Кола» 
сувлар тюкенлердеги такъчаларда ятмай таланып алына 
эди. Тек 1­3 литрлик шиша банкалагъа къуюлуп салынгъан 
учуз багьалары булангъы бизин соклар сатылмай айлар, 
йыллар булан ятып тура эди. Дагъы амал болмагъанда, 
балонлар булан сатылмай къалгъан таза емиш, юзюм сув­
ланы жамият ашамлыгъыны предприятиелерине бакъ­
дырып стаканлагъа тёгюп алывчуланы алдына салагъан 
болдулар.

Бугюнню тангаласын да ойлашмасакъ бажарылмай. 
Гьали де базар экономиканы шартларында къоллавчула­
ны алдатмай оьз малын сатывгъа чыгъарып малим этмек 
учун мукъаятлы савутлагъа къуюп алывчулар иштагь­
ланагъан кюйню этме тюше. Малланы ва къуллукъланы 
базарларында гележегин гёз алгъа тутуп, тогъатартывну 
адилли ва асувлу ёлларын танглайгъанлар утдурма­
жагъы гьакъда билмек пайдалы.

Яшавлукъ къурулушлар 
учун ер гёрсетиле

Бизин маълумат:
Дагъыстанда яшавлукъ уьйлер къурмагъа ер 

алмакъ учун арза язып берген агьлюлени сана-
ву 60 мингге ювукълашгъан. Шоланы 20 минги 
кёп яшлы агьлюлер ва пачалыкъ субсидиялагъа 
харлылар.

Украина бойда юрюлеген хас асгер гьаракат-
ны 3600-ге ювукъ ортакъчыларына ва оланы 
агьлюлерине ящавлукъ уьйлер къурмакъ учун 
тегин топуракъ пайлар берилген, тек гезикде-
гилени санаву да йыл сайын арта ва 10 мингге 
ювукълашгъан.

Топуракъ Дагъыс­
танда бизге аш да, 
иш де береген баш 
байлыгъы быз. Яшав­
лукъ онгайлыкълар 
болсун учун къолла­
нагъан майданланы 
да даражаларын толу 
кюйде ахтарып ерли 
талапланы гьисапгъа 
алып къолламагъа та­
рыкъ бола.

Топуракъ пайланы 
ва мал­матагьны оьл­
чевлерин, есилерин 
токъташдырыв агьа­
миятлы масъала. Шону 
учун Росреестрни ре­
гион управлениесинде 
бизге билдирген кюй­
де, бугюнлерде яшав­
лукъ къурулушлар 
учун пайдаландыры­
лагъан топуракъланы 
къоллавуна байлавлу 
болуп тергевлер оьтге­
рилген.

Белгили болгъан 
кюйде, бизин респуб­
ликабыз савлай Россия 
оьлчевюнде алгъанда 
лап да кёп яшлар ту­
вагъан регион гьисап­
да танывлу. Кёп адам­
лар бар ерде  яшавда 
артда къалмасын учун 
олагъа онгайлы шарт­
ланы, къуллукъланы 
болдурмаса бажарыл­
майгъаны англашыла.

Уьстде эсгерилген 
къурумну башчысы 
Арсен Пирмагьамма­

тов берген баянына 
гёре, 2026­нчы йылны 
биринчи яртысында 
Дагъыстанда яшав­
лукъ уьйлер къурмагъа 
ярайгъан 5 мингден де 
къолай гектардагъы 
177­ге ювукъ топуракъ 
пайлар гьисапгъа алын­
гъан.

– 2026­нчы йылгъа 
белгиленген планда 
яшавлукъ уьйлер къур­
макъ учун 5376 гектар 
майданланы айырып, 
яшавлукъ даражасын 
гёрсетип къоллавгъа 
бермеге герек эди, – 
дей Арсен Пирмагьам­
матов. – Арадан оьтген 
вакътини ичинде 5  407 
гектар майдан яшав­
лукъ гьажатлар учун 
къоллавгъа тапшу­
рулду. Айтмагъа сюе­
геним, ярым йылны 
ичинде савлай йылгъа 
гёрсетилинген план 
яшавгъа чыгъарыл­
гъан.

Шолай топуракъ 
пайларда къурулгъан 
яшавлукъ уьйлени еси­
лерини мюлкюн токъ­
ташдырмакъ учун да 
тийишли чаралар гё­
рюлген.

– Мюлкню даража-
сын токъташдырмакъ 
учун есилерине не 
йимик борчлар талап 
этилегенин аянлаш-
дырма бажарыламы?

– Лап да аслусу, 
озокъда, гёрсетилин­
ген топуракъ пайланы 
дазулары бузулмагъа 
ярамай. Шону учун 
ерли муниципал къуру­
лувлары ва Роскадастр 
булан байлавлукъда 
тергевлер де оьтге­
рилмеге герек. Ачыкъ­
лыкъны шартларында 
мюлкню есилери токъ­

ташдырылгъан сонг 
Росреестрде гьисапгъа 
алынажакъ.

– «Ич туризмни оьс-
дюрювге топуракъ 
пайлар» деген феде-
рал проектни яшавгъа 
чыгъарылыву нечик 
бара?

– Уьстде де эсгерил­
гени йимик, топуракъ 
б а й л ы к ъ л а р ы б ы з ­
ны даражасына гёре 
асувлу проектлени 
талапларын бузмай 
къолламагъа тарыкъ 
бола. Ич туризмни 
оьсдюрювге маячы­
лагъа (инвесторы) 250 
гектаргъа ювукъ май­
данда 150 участка бе­
рилген ва инвестиция 
майданларда эсгерил­
ген проектден тайыш­
май б орчлар яшавгъа 
чыгъа рыла. Д  ербент, 
Къаягент, Къара бу­
дагъгент район ларда 
ич туризмни оьсдю­
рювге ва шолай да 
савлукъ сакълав ида­
раланы Кас пийни ягъа 
бойларында къуруп 
п а й д а л а н д ы р ы в г ъ а 
бермек учун ломай 
топуракъ пайлар гёр­
сетилингени гьакъда 
да айрыча эсгермек 
къала.

Дагъыстанда «Земля для туризма» деген федерал проект 
яшавгъа чыгъарыла.

Ижара гьакълар нечик топлана
Ижарагъа берилеген пачалыкъ мюлклерден (шогъар топуракъ 

да гире) Дагъыстанда 2026-нчы йылда бюджетге 533,1 миллион ма-
нат жыймагъа гёз алгъа тутулгъан.

Арадан оьтген алты айны ичинде 257 миллиону жыйылгъан.
Лап да къолайы, табиат газны пайлав булан машгъул болагъан 

идаралардан 120,2 ва шолай да топуракъдан 82 миллион манатны 
къадарында ижара гьакълар топлангъан.

Бизин маълумат:

 ● Журналист агьамиятлы масъаланы гётере

Бу йылны уьчюнчю кварталыны 
башындан тутуп пачалыкъ мюлк­
ге салынагъан ижара гьакъланы 
топлавда санавлашгъан эконо­
миканы «Госуслуги» къуллукъла­
рындан таба пайдаландырывну 
натижалары ачыкъ болуп гёрюне. 
Дыгъарланы шартларына гёре 
ижара гьакъланы топлавну янгы 
къайдаларына гёчген сонг бюджет­
ге гелеген гелимлер бир къадар кёп 
болгъан. Эгер де июль айны бирин­
чи жумасында пачалыкъны пайда­
сына 4,2 миллион ижара гьакълар 
жыйылгъан эди буса, экинчи жума­
сында шо санав 13 миллион манат­
гъа ерли гётерилген.

Миллиард манатлар булан оьл­
ченеген мюлкю бар ва минглер 
гектар топуракълары булангъы 
регионда шо санав тюзю кёп де тю­
гюл. Етишилген натижалар булан 
дазуланмай гележекде де ижара 
гьакълардан бюджетге тюшеген 
гелимлени артдырмакъ учун асув­
лу къайдаланы пайдаландырыв 
сёз алгъа тутула.

Дагъы да артдырмагъа 
имканлыкълар бар

Бизин республикабызны ша­
гьар ва муниципал дазуларыны 
ичиндеги топуракъ ва мюлк бай­
лыкъланы халкъны ва пачалыкъ­
ны пайдасына айландырывну 
масъаласы тергевсюз къалмагъа 
тюшмей. Бар имканлыкълар 
ижара гьакъланы дагъы да къо­
лайлашдырмагъа кёмек этежеги 
шек ликни тувдурмай. Амма гьа­
лиги заманда бизин республи­
кабызда ерлердеги пачалыкъ 
мюлк ню ижарагъа берив бюд­
жетни толумлашдырывгъа толу 
имканлыкъ бермей. Муна шо 
саялы да, пачалыкъны ва халкъ­
ны ихтиярларын якълайгъан 
къурумланы къуллукъчуларына 
борчларына бажарывлу кюйде 
янашмакъ къала.

Бугюнлерде гетген йылдан 
тутуп башлангъан Магьачкъала 
шагьар округунда топуракъланы 
ва мюлкню законлу есилерин ва 
ижарачыланы атларын аянлаш­
дырмакъ муратда оьтгерилеген 
тергевлер давам этилине. Неге 
тюгюл, законну бузулувлары­
на гёре гьар тюрлю оьлчевдеги 
бюджетлеге ижара гьакълардан 
гелеген гелим къолдан чыгъа­
рыла. Артдагъы гезик юрюлген 
прокуратура тергевлени нати­
жасында ялгъан документлер 
булан айрыча есликге айлан­
дырылгъан 5,5 гектардагъы 
ломай топуракъ пай ачыкъгъа 
чыгъарылды. Шогъар  гёре 145 
миллион манатгъа къыйматла­
нагъан участканы Росреестр ни 
Дагъыстан бёлюгюндеги ялгъан 
документлени гери урмакъ учун 
чаралар гёрюле.

– Магьачкъаладан Росреестр­
де гьисапгъа алынгъан умуми 

пачалыкъ мюлкню айланасында 
арт вакътилерде тергевлер оьт­
герилегени бизин шагьарлыланы 
пайдасына юрюлегени гьакъда 
англатыв ишлер де генглешегени 
негьакъ тюгюл, –  дей Магьачкъа­
ла шагьар администрацияны баш­
чысыны заместители Нариман 
Батырбиев. – Жамият агьамия ты 
булангъы ерлерде йиберилген 
кемчиликлени алдын алмагъа 
гьаракат этилине. Денгиз бой 
ягъаларда къурулуш низамны 
бузагъанланы ачыкъгъа чыгъа­
рывгъа айрыча тергев бакъдыры­
ла. Законсуз кюйде къурулгъан 7 
къабатлы уьйню бузуп тайдырма 
тарыкъ деген Ленин районну 
судуну къарарын Дагъыстанны 
Оьр суду да законлу деп якълады. 
Айтмагъа сюегеним, шагьар бюд­
жетни ижараны имканлыкълары 
булан толумлашдырмакъ учун 
Росреестр булан бирлешип муни­
ципал еслигине къайтармакъны 
тийишли чаралары гёрюле.

Гертиден де, ерли гьакимлик 
къурулувларыны дазуларыны 
ичиндеги къолдан чыгъарыл­
гъан имканлыкъланы ачыкъ 
этип пачалыкъ Росреестрдеги 
топуракъланы ва мюлкню асув­
лу кюйде къолламаса, бюджет 
гелимлени толумлашдырмагъа 
къыйын. Бюджетлеге жыйыла­
гъан гелимлер къолдан чыгъа­
рылагъан ерлерде яшавлукъ­
экономика масъалаланы оьсювю 
четимлеше.

Дазуланы тюзелтив 
узатыла

ДР­ни топуракъ байлыкъла­
рыны аралыкъларына ва мюлк 
министерлигини янындан артда 
аянлашдырылгъан маълумат­
ларына гёре гьалиге ерли бизин 
республикабыздагъы 1451 юртну 
дазулары токъташдырылгъан. 
Умуми пачалыкъ мюлкню гьиса­
бына (ЕГРН­единый государст­
венный реестр недвижимости) 

92, 6 проценти гийирилген. То­
пуракъгъа ва мюлк учун салына­
гъан ижара гьакъланы жыйывну 
масъа ласына тергев гючлене.

Дагъыстанны Гьукуматыны 
янындан Росреестрни регион 
къуллугъуна бу йылны ахыры­
на ерли муниципал къурулув­
ларыны дазуларын толу кюйде 

белгилевню битдирмек учун 
план­график берилген ЕГРН–ни 
законлу маълуматлар булан то­
лумлашдырыв бюджетге гелеген 
налогланы ва ижара гьакъланы 
къолайлашывуна кёмек этежек 
деп умут этиле.

– Топуракъланы ва мюлкню 
асувлу кюйде къолламакъ учун 
умуми пачалыкъ гьисапгъа алыв 
агьамиятлы масъала, – деген 
Росреестрни Дагъыстан бёлю­
гюню башчысы Арсен Пирма­
гьамматов. – Ерли маълуматла­
ны милли къурулушуну (НСПД 
– национальная система прост­
ранственных данных) дазула­
рын токъташдырып санавлаш­
дырыв пачалыкъ ва муниципал 
къуллукълардан асувлу кюйде 
пайдаланмагъа, налогланы ва 
ижара гьакъланы топламагъа им­
канлыкълар яратагъаны ачыкъ 
болуп гёрюне. Шогъар байлав­
лу болуп оьтгерилеген чаралар 
булан дазуланмай гележекде 
топуракъланы ва мюлкню къый­
матлав даражасына да жаваплы 
кюйде янашмагъа тюшежек.

Дагъыстанны дазуларыны 
ичиндеги топуракъ пайланы ва 
мюлкню толу кюйде аянлаш­
дырыв ич туризмни оьсювюн 
артдырагъаны ва налог базаны 
беклешдирегени гьакъда ДР­ни 
Гьукуматыны Председателини 
заместителини къуллукъларын 
кютеген Заур Эминов оьз пикру­
ларын малим этди.

– Топуракъланы дазуларын ва 
мюлкню есилерин санавлашгъан 
маълуматлар булан толумлашды­
рыв агьамиятлы. Шолайлыкъда на­
лог гелимлени ва ижара гьакъланы 
топламагъа ва муниципал къуру­
лувларыны яшавлукъ­экономика 
масъалаларын ёрукълашдырмагъа 
борчлар белгилене, – дей ол.

Ерли маълуматланы 
къурулушу

СССР тозулгъандан сонг 
алдагъы республикаланы, шо­

лай да Россияны регионла­
рыны, шагьарларыны, юрт­
ларыны арасында дазуланы 
токъташдырагъан да ва мюлкню 
пайлайгъан да айлана якъда 
къыставуллу гьаллар тувулун­
ду. Яшырмагъа негер тарыкъ, шо 
масъаланы айланасында юрюле­
ген давлашывлар бугюнлерде де 
токътатылмай, узатыла.

Арадан оьтген 40 йылланы 
узагъында магъа да шо масъалагъа 
байлавлу болуп оьтгерилеген мил­
ли митинглерде, форумларда, «дё­
герек столларда» ортакъчылыкъ 
этмеге тюшдю. Къаягент район­
дагъы совхозлар да ерли халкъ­
дан изнусуз ва законсуз кюйде 
ГУП­лар (государственные уни­
тарные предприятия) къурулуп 
юзюм борла оьсдюрюлеген уллу 
майданлардагъы топуракълары 
ва мюлкю республика еслигине 
айландырылгъан эди.

Шогъар байлавлу болуп гьали де 
ерли халкъланы пикрусу гьисапгъа 
алынмай. Айтмагъа сюегенибиз, 
алдагъы ГУП­ланы кюрчюсюнде 
оьтген йыл ООО­лар (ихтиярлары 
дазуландырылгъан жамиятлар) 
къурулуп къалды. Акциялагъа ес 
болгъан ДР­ни топуракъ аралыкъ­
ларыны ва мюлк масъалаларына 
къарайгъан министерлигинден 
таба юзюмлюк лени ерли загьмат­
чылагъа ижарагъа бермеге баш­
лады. Юзюм оьсдюрювчюлерден 
жыйылагъан ижара гьакълар да 
толу кюйде къайда гетегени англа­
шылмай. Бюджетгеми яда гьаким­
павланы киселеринеми деген сорав 
тувулуна. Муна шо саялы да, толу 
ачыкълыкъ болмаса, ерли маълу­
матланы санавлаша барагъан къу­
рулушу нечик болажагъы теренден 
ойлашмагъа борчлу эте.

Мердешли тармакъны 
топуракълары

Дагъыстанда гёчювюл гьай­
ванчылыкъ ­ мердешли тармакъ. 
Тек не этерсен, ижараны им­
канлыкълары уллу майданлар­
да гьалиге ерли асувлу кюйде 
пайдаландырылмай. Республи­
ка есликдеги отлавлукъланы 
къысматы къыйын лы гьалда. 
Башалманчылыкъгъа ёл бериле, 
законсуз кюйде яшавлукъ отав­
лар къурула. Уьстевюне, гьайван­
мал гьайдалагъан ёллар оьтеген 
муниципал къурулувларында 
оьтеген­барагъан ланы юрюшю­
не четимлик лер тувдура. Шо­
лайлыкъда, ижараны имкан­
лыкълары да чаналай. Гьар йыл 
табиат балагьлардан, адамланы 
зулмусундан, зараллы жанлар­
дан ва аврувлардан тас этив­
леге тарыйгъаны 1 миллион 
600 минг гектардагъы гёчювюл 
гьайванчылыкъны топуракъла­
рында­отлавлукъларда ижараны 
имканлыкълары къолдан чыгъа­
рылагъаны талчыкъдыра.

Гьалиден беш йыл алда ДР­ни 
Гьукуматыны янында гёчювюл 
гьайванчылыкъны топуракъла­
рындагъы гьалны ахтарывгъа бай­
лавлу къурулгъан ишчи комиссия 
не булан машгъул болагъа ны да 
англашылмай.

Къ. КЪАРАЕВ.

Гёчювюл гьайванчылыкъны топуракъларыны имканлыкълары
къолдан чыгъарыла.

Юртларда ана тил дарсланы гьалы нечикдир
Солтанат Жамавовна Мусалаева Тёбен Къазанышда уллу агьлю-

де тувгъан ва оьсген 11 яшны бириси. Жамав ва Ниярханым Зака-
вовланы агьлюсюнде тувгъан яшлар школада яхшы охумагъа, геле-
жекде оьр билим алып, юртуна халкъына пайдалы болмагъа къаст 
этген. Солтанат Жамавовна орта школаны битдирген сонг, 1979-нчы 
йылда Дагъыстан пачалыкъ университетни филология факульте-
тини дагъыстан тиллерини бёлюгюне охумагъа тюше. Универси-
тетни тамамлап, къолуна диплом алып, муаллим касбугъа ес бол-
гъан сонг, ону Буйнакск районну Арахкент юртундагъы школагъа 
ишлеме бакъдыра. Аварлар яшайгъан юртдагъы яшланы орус тил-
ге уьйрете. Демек, орус тил, адабият ва тарих дарсланы юрюте.

– Уьч йыл Арахкентдеги шко­
лада ишледим. Дарслар юрюте­
генден къайры да, комсомолну 
тапшуруву деп, уьстевюне, пио­
нервожатыйны ва китапханыны 
ишлерин де кютдюм. О йыллар­
да мен уьй болмагъан эдим, жа­
гьиллик, касбума гьасиретлик 
магъа ишлемеге гюч де, къуват 
да бере эди. Сегиз йыллыкъ 
школада биринчи ва экинчи 
сменлерде 38 сагьат дарсларым 
барлыгъындан къайры, ахшам­
гъы школада да 10 сагьат дар­
сым бар эди. 

Уьч йылдан сонг, 1987­нчи йыл­
да ата юртум Тёбен Къазанышгъа 
къайтдым. Шо замандан гьалиге 
ерли Тёбен Къазанышдагъы кёп 
тармакълы лицейде ана тилден 
ва адабиятдан дарслар юрютюп 
тураман, – деп хабарлай сынавлу 
муаллим.

 Солтанат Жамавовна пагьму­
лу, тек саламат адам. Ол школада 
чалышагъандан къайры, ана ти­
линде шиърулар да яза. Ол оьр 
категориялы муал лим. Дагъыстан 
Республиканы билим беривюню 
отличниги. Тюрлю­тюрлю йыл­
ларда республика оьлчевде 3 гезик 
ана тилни инг яхшы муаллими 
деген ярышларда ортакъчылыкъ 
этген. Кёп йылланы узагъында 
яшлагъа ана тилини аривлюгюн, 
жавгьарлыгъын, къумукъ адабият­
ны чеберлигин ва теренлигин, 
халкъыбызны маданиятыны сыр­
ларын уьйрете. Ана тилибизни 
сакълавда ва оьсдю рювде муал­
лим гьисапда кёп къошум этген. 
Тек, муаллимлени не къадар къа­

ныгъывлу къас ты, чалышыву бол­
са да, ана тил дарслар йыл сайын 
школаларда кемитилегени, юрт 
агьлюлени яшлары да ана тилин 
унутуп барагъанлыгъы талчыкъ­
дыра. Тёбен Къазаныш мени ата 
юртум. Уллу къумукъ юртланы 
бириси. Бугюн ана тил ва адаби­
ят дарслар къумукъ юртда нечик 
юрюле, не гьалдадыр деген со­

равлар ва башгъа масъалаланы 
айланасында Солтанат Жамавов­
на булан лакъыр этдим. Лакъыр­
лашывну газетни охувчуларыны 
тергевюне беребиз.

–Солтанат Жамавовна, сиз 
школада ишлейгенли кеп йыл-
лар бола. 

Ана тил дарсланы юрютесиз. 
Бу йыл школада ана тиллеге жу-
мада нече сагьат гёрсетилген? 

–Мен ата юртумда ана тилден 
дарслар юрютегенли 39 йыл та­
мамланды. Бир нече йыллар алда 
школада 5­9­нчу класлагъа жума­
да 4 дарс гёрсетиле эди, 10­11 клас­
ларда буса, 3 сагьат бериле эди. 
Бугюнлерде буса 1 ана тил, 1 ада­
бият дарс тюгюл гёрсетилмеген, 
9­нчу класда жумада ярты сагьат 
берилген, ана тилни яшлагъа не­
чик сюйсегиз уьйретигиз дейген 
йимик.

–Школаны, район билим бе-
рив управлениени янындан   ана 
тиллени сакълавну гьайында 
юрюлеген чаралар бармы? 

–Мен ойлашагъан кюйде, 
школалар ва район билим берив 
управление ана тиллени сагьатла­
рын къысагъангъа айыплы тюгюл, 
бу къыйыкъсытывлар оьрден геле­
дир деп ойлашаман. Къумукълар­
да айтыв бар чы: «Балыкъ башын­
дан чирий» деп. Районну билим 
берив управлениеси ва школа бир 
аз сама кёмек болсун деп, класдан 
тышда охув программагъа ана тил 
дарсны юрютмек учун бирер са­
гьат къошагъаны 2­3 йыл бола. 

–Юртдагъы школада ана тил 
дарслагъа яшланы оьзлени яна-
шыву нечикдир? 

–Яш оьсюп сёйлемеге 
башлагъан докъ, ата­аналар ана 
тилин артгъа теберип, авлетлери 
булан орусча сёйлемеге башлай. 
Гиччипавлары орус тилде сёйлей 
деп къувана. Яшлар да телевизор­
гъа орус тилде юрюлеген мульт­

фильмлеге гечеси­гюню булан 
къарай деп айтмагъа ярай. Олагъа 
3 йыл битген сонг, яшлар бавуна 
йибере, онда да яш тарбиялавчу­
лар уьюндеги авлетлерине ана 
тилинде сёйлемейгенден къайры, 
жыйылгъан яшлагъа да сёйлемей. 
Школагъа гелгенде де башлапгъы 
класларда «Ёкъдан чий чуду да 
къолайдыр» дегенлей, ана тил ва 
адабият дарслар жумада ярым 
яда 1 сагьат юрюле. Дагъы жума 
болгъанча яшлагъа 
орус тилде сёйлей 
буса, оланы къумукъ 
тилге уьйретмеге им­
канлыкъ аз. Бешинчи 
класгъа чыкъгъанда 
да охувчулар оьте­
сиз бек талчыгъа, 
яшланы бирлери ана 
тилинде бир зат да 
англамайгъаны сая­
лы къоркъуп йылай, 
къартыллай. Айт­
магъа сюегенин орус 
тилде айтма къарай. 
Къумукъча сёйлейик 
десенг, пысып къала.

Ана тил ва ада­
бият дарслагъа нем­
къорай янашыв ана 
тиллерде ОГЭ ва ЕГЭ 
оьтгерилмейгенлик­
ни себебинден. Кёп 
йыллар алда ана тил­
ден ва адабиятдан 
экзаменлер оьтге­
рилеген заманларда 
яшлар ана тилин де, 
ону грамматикасын 
да, адабиятны да 
яхшы биле эди. Ай­
рокъда оьрдеги клас­
ларда рагьат кюйде дарс эте эдик. 
Оьрюм яшлар булан къурдашла­
рыбыз йимик ана тилибизде тынч 
кюйде сёйлемеге бола эдик.

–Юрт школада охуйгъан яш-
ланы нече проценти ана тилин-
де таза сёйлемеге бола? 

–Мен 5 нчи класдан башлап 
11­нчи класгъа ерли ана тилни ва 
адабиятны дарсларын юрютю­
мен. 5­нчи класгъа чыкъгъан яш­
ланы 20 проценти сама къумукъ 
тилде сёйлемей. 5–6­нчы класла­
ны яшлары охув йылны ахырына 
ана тилинде сёйлегени 40 про­
центге гётериле деп айтмагъа 
ярай. 10­11 нчи класны битдиреген 
охувчулар ана тилинде арив сёй­
лемеге башлай. 

 –Ата-ананы ана тилине  яна-
шывуну гьакъында не айтар, не-
чик багьа берер эдигиз?

–Ата­аналаны кёбюсюнде 
немкъорай янашыв бар. Школа­
дан къайры ерде яшларына ана 
тил тарыкъ тюгюл деп гьисап 
эте. Гьалиги заманда ингилис 
тилни яхшы билмеге тарыкъ 
деп ойлаша.

–Сиз сынавлу муаллим гьи-
сапда ана тил дарслар яшлагъа 
къужурлу болсун учун не эте-
сиз?

– 5­нчи класланы яшлары булан 
гиччирек сагьна гёрюнюшлер этип,  
оланы къуршамагъа кёп къаст эте­
мен, гиччи хабарлар яздыраман. 
«Уьй гьайванланы къайсын гёр­
генсиз?», «Сизин абзарда не иш­
лер юрюле» ва башгъа темаланы 
айланасында гиччирек хабарлар, 
сочинение лер язабыз. Дагъыстан 
Респуб ликаны халкъ шаири Ан­
вар Гьажиевни «Авузгъа бош акъ 
бабиш» деген поэмасын къоллап, 
яшлар булан сагьна гёрюнюшлер 
яратабыз. Оьрдеги класланы яшла­
ры булан «Айгъа зини йырын», баш­
гъа халкъ ёммакъланы да сагьна 
гёрюнюшге айландырабыз. Гиччи 
кроссвордлар онгарып, оланы че­
чебиз. Къыйын сёзлени ата­анасы 
булан чечсин учун уьйге тапшурув 
беремен. Авуздан лакъыр юрюте­

мен. Шулай ишлер яшлагъа да къу­
журлу бола.

–Ата-аналагъа ва яшлагъа не 
ёрар эдигиз?

–Гьюрметли ва аявлу къумукъ 
миллетиме, айрокъда яш ана­
лагъа тилевюм: бизден сонг ана 
тилигизни ер этмей, кюцсюз эт­
мей, абурласагъыз, сыйла сагъыз 
сизин де абуругъуз артар, ана ти­
лигиз, халкъыгъыз булан оьк тем 
боларсыз, тилигиз булан бай бо­
ларсыз. Халкъыбызны оьр этмек 
учун да бизге ана тилибиз тарыкъ. 
Шо бизин гележек наслуланы на­
сипли ва талайлы этежегине ина­
наман.  Къумукъ, тюрк халкълар 
бар чакъы–биз барбыз, байбыз. 
Бир­бирев булан оьктем болабыз. 
Къумукъ ата­анадан тувгъан ав­
летлер оьзден кюйде къалайыкъ.

Патимат БЕКЕЕВА. 



9 № 36      24    СЕНТЯБР     2026  й.ИЛМУ

– Неден бары да зат  башланды?

– Мен Бабаюрт районну Хама­
матюртунданман. Ата юртумда 2 
номерли школада орта билим ал­
дым. Илмулагъа эрте тергев бер­
меге башладым. Уьйде уллатам, 
ол – физик­математик, гьар тюр­
лю тапшурувланы чечме иштагь­
ландыра эди,  улланам–филолог  
охувгъа сюювню тувдурду, ойла­
рымны бир къалипге, ёрукъгъа  
гелтирме уьйретди. 

Физика дарсларда гьар тюрлю 
сынавлар оьтгере эдик, химия 
дарсда неге буса да шолар оьтесиз 
сийрек бола  эди. Магъа  сынав 
етишмей эди. Шо саялы билимле­
римни  толумлашдырмакъ учун  
документлеримни химия факуль­
тетге бермеге токъташдым.

Школаны тамамлама бир йыл 
къалгъанда бизин Дагъыстан 
медицина университетге ва ДГУ­
гъа экскурсиягъа алып бардылар. 
ДГУ­да мени исси кюйде къаршы­
ладылар. Шо заман шу мен оьзюн­
де билимлеримни артдырма сюе­
ген ерим деген ойгъа гелдим.

– Илмугъа нечик гелдинг ва 
оьзюнгню илму ёлбашчынгны 
нечик тангладынг?

– Экинчи курсда   аналитика 
химиядан лекциялар охуйгъан 
профессор Сарижат Жабрайы­
ловна Татаева бизге янгы ачы­
лагъан лабораториясына касбу­
чулар  тарыкъ экенни билдирди.  
Биз ону булан шо гьакъда айрыча 
лакъыр этдик ва ахырда  лабора­
ториядагъы ишге къуршалдым. 

Арадан кёп заман да гетмейли, 
магистратурада охуйгъанда, мен 
оьзюмню  башгъа яндан сынап 
къарамагъа сюйдюм. Шо буса  
белгили профессор Илмутдин 
Магьамматович Абдуллагьатов  
оьзюню лабораториясында янгы 
илму ахтарывлагъа гиришген 
вакъти булан рас болуп къалды. 
Биз, студентлер, илму башчыбыз 
булан умуми сёз тапмакъ, бир­
бирибизге гелишмек, къыйыш­
макъ учун хыйлы къаст этдик.  
Американы Бирлешген Штат­
ларындан  къайтып гелген Азиз 
Илмутдинович Абдуллагьатов 
(химия илмуланы доктору, Ко­
лорадо штатны университетини 
къуллукъчусу)  бизин аслу тех­
нологиялагъа уьйретди.  Шо се­
бепден магистратурадагъы, сонг 
аспирантурадагъы охувумну, ах­
тарыв ишлеримни узатдым.

Кандидатлыкъ ишимни («Мо­
лекулярное наслаивание тонких 
плёнок оксида молибдена, сме­
шанных титан­молибденовых и 
алюминий­молибденовых оксид­
ных плёнок и их характеризация») 
2024­нчю йылны февраль айында 
Санкт­Петербургдагъы техноло­
гия институтда якъладым. 

Бугюнге мени илму «хуржу­
нумда»  47 тюрлю ахтарыв  макъ­

алаларым бар,  шоланы 16­сы  хал­
къара журналларда чыкъгъан.

– Бизин охувчуларыбызгъа  
«атомно – слоевое осаждение» не 
зат экенни англат?

– Шо наноплёнкаланы болду­
рагъан технология. Хас вакуум 
камера бар. Шону ичине шиша­
ны яда хирургия имплантны 
ерлешдиребиз. Камерагъа гезик­
летип гьар тюрлю реагентлени 
къошабыз. Олар бир­бири булан 
байланып уьстюнде наноплёнка­
пердев оьсе, тува. Лап аслусу – 
наноплёнканы бары да къорувчу 
къайдаларын, гючюн сакъламакъ.

– Сизин  лабораториягъызда 
гьазирленген ахтарывлар   меди-
цинада нечик къоллана?

– Биз Дагъыстан медицина 
университет булан байлавлукъ 
юрютебиз. Бир гезик олар  на­
ноплёнканы  хирургияда къол­
ланагъан   грыжа торну уьстюне 
япма тилеген эди.  Башлап гьай­
ванланы уьстюнде оьтгерилген 
сынавлар  бизин технологияла­
ны къоллавдан сонг торну ирин 
басмайгъанын, оьсювюне пуршав 
этмейгенин гёрсетди. Гьали биз 
шону ортопедияда ва стоматоло­
гияда да къоллама къарайбыз.

– Жамият арада тезден бер-
ли «илму къатынгишини иши 
тюгюл» деген къарав бар.  Сен 
шогъар не айтар эдинг?

– Бираз алда магъа  илму ва 
технология тармакъларда чалы­
шагъан къатынлар учун токъташ­
дырылгъан «Колба» деген преми­
яны бердилер. Тюзюн айтгъанда,  
башлап  ахтарыв ишлеге урун­
гъанда, агьлюме тийишли тер­
гев бермек учун заман етишмей 
къалармы экен деп ойлаша эдим. 
Тек негьакъ талчыкъгъанман! 
«Колбаны» утгъанланы арасында 
кёп яшлы игит аналар да бар. Шо 
нечакъы да тизив! Илмуда, оьзге 
касбуларда, тармакъларда  йимик 
гёрмекли натижалар инсанны ба­
шына явлукъ байлангъанындан 
яда папах гийгенлигинден гьасил 
болмай,   къатын­эр деп къарамай, 
гьарисини пагьмусу, къаныгъыв­
лу гьаракаты булан амалгъа геле.

– Сен ДГУ-ну «Илму булан юрт-
лагъа» деген  ярыкъландырыв-
чу проектини ортакъчысысан. 
Респуб ликаны лап арек бойла-
рында ишлемеге тынч тюгюлдюр. 

– Яшлар  гьар тюрлю химия, 
физика сынавланы оьтгермеге эп­

сиз сюе. Тек  тав районларда  охув­
чулар артыкъ пысып, къысылып 
тура.  Соравлар берме башласын 
учун оланы хозгъатма тарыкъ. 
Ахырда,  не буса да бизин коман­
да  яшлагъа жан гийирмеге деген­
лей, жанландырма, умуми охув 
гьаракатгъа   къуршама бажарды. 
Шо мени учун тизив сынав!  Би­
лим  алывну маънасы нечакъы 
агьамиятлы экенине бирдагъы 
керен тюшюндюм.

– Химия йимик дарсланы оьт-
геривде школаларда не затны 
алышдырар эдинг?

– Биринчилей, тав юртлар­
да педагоглар етишмей. «Зем­
ский учитель» деген программа 
асувлу кюйде ишлесин учун, 
муаллимлеге онгайлы шартлар 
болдурма герек. Мисал учун, 
яшайгъан, турагъан ерини масъа­
ласы. Экинчилей, герти экспе­
риментлер, сынавлар оьтесиз аз. 
Лаборатория лар, тийишли алат­
лар ёкъ саялы ишлемей десе де 
ярай. Уьчюнчюлей, райондагъы 
охувчуланы кёбюсю школадан 
сонг охувун, билим алывларын 
узатма гёз алгъа тутмай. Оланы 
арасында англатыв иш юрютме 
тарыкъ.  Оьзлени имканлыкъла­
рына  инанмайгъан лагъа, шекле­
негенлеге  кёмек этмеге, якълама 
борчлубуз. 

– Сен Россияны Президенти-
ни янындагъы  илму ва билим 
берив тармакълардагъы жа-
гьиллени ишине къарайгъан Ко-
ординация советине гиресен. Не 
йимик таклифлер гьазирлеме 
сюер эдинг?

– Советге къуршалгъанлыгъым  

мени учун къаравулланмагъан 
кюйде болду. Тек гьали  ишин, 
имканлыкъларын мекенли ахта­
раман. Жагьил алим гьисапда,  
оьзюмню касбу ёлдашларымны 
якълавгъа байлавлу масъалаланы 
гётерме сюемен: уьй­эшик, алапа­
лары ва оьзге гьажатлары.

Бирдагъы  мени гьисабымда бек 
агьамиятлы масъала – аспиран­
турада бюджет ерлер кёп аз (ёкъ 
десе де ярай). Мен, балики, Темир­
къазыкъ Кавказ федерал округну 
оьзюню сетлерден таба ишлейген 
аспирантурасы болма тюшедир 
деп ойлашдым. Шо заман бизин ре­
спубликаны университетлеринде 
ерлер ёкъ буса,   хоншу республи­
калардагъы оьр охув ожакълардан 
алмагъа бажарылар эди.

– Ювукъ арадагъы 5-10 йылны 
ичинде дагъыстан илмуну геле-
жегин нечик гёресен? Нобельни 
лауреатларын къаравуллама 
тюшеми?

– Нобельни савгъатын алмакъ 
учун дюнья даражасы булангъы 
илму гюп булан ишлемеге та­
рыкъ. Дагъыстанда биз шо якъдан  
биринчи абатларыбызны алабыз. 
Табии илмуланы  танглайгъан, 
аспирантурагъа тюшеген жагьил­
лени санаву артагъанлыкъны эс 
этемен.  Озокъда, илму ёлбашчы­
дан да  кёп зат гьасил бола.

Гележекни гьакъында айтгъан­
да – Дагъыстанны шо якъдан ти­
зив имканлыкълары бар!

– Сизин коллективге «илму 
школа» деме  яраймы?

– Мени гьисабымда, эгер де 
коллективде мердешлер, илму 
варислик ва бир токъташдырыл­
гъан ич низам сакълана буса, шо 
илму идарагъа  школа деме  толу 
ихтиярыбыз бар. Шо якъдан биз­
де бары да зат кюй­кююне гелген: 
гьар гюн эртен ишге гелегенлер 
не этме герегин биле, ич сыкъ­
лашыв бар. Бизин ёлбашчыбыз 
Илмутдин Магьамматович  иш 
тюзевлю юрюлсюн учун бары да 
затны этген. Балики, кёп узакъ да 
къалмай, мени оьзюмню де аспи­
рантларым болажакъ.

– Бош заманынгны нечик оьт-
гересен?

– Мен гаджетлерден, гьакъла­
шывдан, гьар тюрлю ойлардан ари­
де туруп ял алма къарайман. Янгыз  
геземе яда уьйде бирев де ёкъ 
заманда болма сюемен.  Гёнгюм 
бузулагъанны гьис эте бусам, бир 
жумагъа танапус аламан. Иш ёкъ  
мюгьлетлерде ёлдашларым магъа  
гюч этме къарамайлар, инжитмей­
лер, парахат кююмде  къоялар.

– Илмуда уьстюнлюкге етиш-
мек учун инг алдын не зат агьами-
ятлыдыр – пагьмуму яда гьар гюн-
люк къаныгъывлу загьматмы?

– Шоланы бир­биринден ай­
ырма къыйын буса да, загьмат 
биринчи ердедир деп эсиме геле. 
Биз лабораториябызгъа студент­
лени алагъанда оланы къыймат­
лары булангъы зачёткасына къа­
рамайбыз, огъар инг башлап адам 
гьисапда,  ойлашагъан кююне, 
англавларына ва башгъа янлары­
на къарап къыймат беребиз. Сонг  
уьйретме башлайбыз. Билемисиз, 
пагьму кимники де бар, тек шону 
ачып бажарма герек. Уллу нати­
жалагъа гьоп­соп деп етишмеге 
бажарылмай, гиччи абатланы са­
нияты булан етишесен.

Гьазирлеген 
Паху ГЬАЙБУЛЛАЕВА. 

Къолларында 
от ойнай

Артдагъы йылланы ичинде арабыздан биринден-бири тизив, 
гёрмекли алимлерибиз, язывчуларыбыз, оьзге айтылынгъан 

адамларыбыз оьзлени ярыкъ гьызын къоюп гетдилер. Оланы гьари-
син эсгерип, къыйналасан, халкъыбыз авур тас этивлеге тарыгъан-
ны гьис этип, талчыгъабыз, къызгъанабыз. Къайда да, не ерде де 
тирелип сёйлеп, гьар-бир масъалагъа байлавлу оюн-пикрусун ай-
тып бажарагъанлар къалмагъан десек де ярай. Амма яш наслубузну 
арасында аз-маз буса да сав-саламат, намуслу кюйде ишлеп, халкъ 
арагъа аты чыкъмай турагъанлар бары да юрекге маслагьат эте. 

Олайлардан гьисапланагъан жагьил алим, химия илмуланы кан-
дидаты, ДГУ-ну дарс беривчюсю,   илму тармакъда  къатынгишилер 
учун токъташдырылгъан «Колба» деген   савгъатны лауреаты Абай 
Макъсумова  оьзюню нанотехнологияларыны, Нобельни премия-
сыны гьакъында «Дагъыстанлы къатын» журналны къуллукъчусу 
Айида Бабаева булан лакъыр этген.  Гьали, гьюрметли охувчулар, 
гелигиз Абайгъа тынглайыкъ!

Ябушувну биринчи 
секундларындан баш­
лап, дагъыстанлы «Къара 
къап лан», Зайнутдин 40 
йыллыкъ спортну ветера­
нын арты­артындан тюз 
ура туруп, гьаракатлан­
ма ва эс тапма къоймады. 
Шан Чжифа ону халиге 
чыгъарма къа рады, амма 
Зайнутдин тейкдаунлар­
дан сакъ ланып, огъар 
гюч этме башлады.

Биринчи раундну 
3 минут 47 секундуну 
ичин де, китайлы кочап­
ны къаркъарасына ва ба­
шына тийген гючлю юму­
рукъ урувлар ону осал 
этди, артда буса судья  
ябушувну бютюнлей 
токътатма борчлу болду. 
Башы манг болгъан чем­
пион дагъы сакъланып 
болмады – Зайнутдини 
утушу толу ва шексиз бо­
луп токътады!

Бу уьстюнлюгю булан 
З. Сулейманов эки керен 
гьюрметли даражагъа ­ 
2026­нчы йылгъы турнир­
де, JCK­ны Гран­Присини 
белбавуна ва енгил авур­
лукъда дивизионну янгы 
пачасы болуп, JCK­ны 
Чемпионуну белбавуна 
ес болгъанлыгъын исбат 
этди.

Шолай уллу уьстюн­
люк Китай лиганы тари­
хинде бир де болмагъан!  
Дюнья рейтингинде 
14­нчю ерде токътагъан 
кочап, оьзюню таъсирли 
рекордун янгыртып, 14 
керен уьст болуп (оланы 

арасында 11­вю нокаут 
булан), эки керен утду­
руп, биринчи ерге гёте­
рилди.

Уьстюнлюкден сонг 
шоссагьат, Зайнутдин 
оьрге белбавну гётерип, 

уьстюнлюгюн аявлу 
Дагъыстанына ва савлай 
россиялы, огъар юреги 
авруп, янын тутгъан­
лагъа багъышлады.

 «Мен белбавну артын­
дан гележекмен деп сёз 
берген эдим ­ мен шону 
алма да алдым. Шан 
Чжифа ­ легенда, амма 
янгы девюрню заманы 
гелди. Мени тренерле­
риме, командагъа, магъа 
инанып къарагъанлагъа 
­ кёп савболугъуз, гьакъ 

юрекден баракаллам­
ны билдиремен», ­ деди 
Зай нутдин Сулейманов 
ябушувдан сонггъу сёй­
левюнде.

Экспертлер эсгереген 
кюйде, З. Сулейманов­
ну, ябушувда бай сынав 
топ лагъан китайлы ко­
чап булангъы тутушуву, 
огъар  лап гючлюлени 
арасындагъы дыгъарлар­
да ортакъчылыкъ этмеге 
имканлыкъ бермек бар. 

Гьали «Къара къаплан­
ны»  алдында зор уллу 
уьстюнлюклеге ёл ачыла, 
амма ол JCK­да титулун 
сакълавда да варислигин 
оьзюню пайдасына кюй­
лемеге гьазир.

Зайнутдин Сулейма­
нов шону тогъатартыв­
ну биринчи раундунда 
арив, тарихде уьлгюге 
къалардай этди!

СУРАТДА: Зайнутдин 
Сулейманов. 

Яш боксёр учун тур­
нир уьстюнлю болду. Ар­
сен финал ёлунда гючлю 
чегелешлерден, тынды­
рыкълы ябушуву булан 
оьтдю. Ери гелгенде, Ар­
сен бу йыл яш чагъын­
дагъыланы арасында 
Россияны чемпионатын­
да инамлы кюйде алтын 
медальгъа ес болгъан 
сонг, уллу спортсменле­
ни арасындагъы ярыш­
ларда да оьр канзиге гё­
терилме бажаргъанын да 
эсгерме тюше.

Яш чагъында бокс­
ну сынавлу усталары 
булан тенге­тенг ябуш­
макъ–бек макътавлу иш 
болуп токътай. О да Ар­
сенни  къаркъарасыны 

гючюнден, гьюнеринден, 
бажарывлулугъундан 
къайры да, Марат Шиха­
лиевни ёлбашчылыгъы 
булан тренировкаларда 
низамлы, бек гючлю уста­
лыкъ ишин юрютегенин­
ден де гьасил болгъан.

Сонг да, оьзюню гю­
мюш савгъаты булан 
Арсен Бабаюртдагъы 
боксну школасыны тар­
биялавчулары, уьлкени 
жыйым командасыны 
ортакъчылары болмагъа 
имканлыгъы барны ис­
бат этди.

Арсен Шамшидовну, 
ону тренерин ва бары да 
юреги авруп къарагъан­
ланы гёрмекли уьстюн­
люк булан гьакъ юрекден 
къутлайбыз! 

Герейхан ГЬАЖИЕВ,
бизин мухбирибиз.

Зайнутдин Сулейманов - 
JCK-ны янгы чемпиону

Китай Халкъ Республиканы Люлян деген шагьа-
рында оьтгерилген «JCK Kihgc-016» деген турнирде 
адилянгыюртлу Зайнутдин Сулейманов лиганы 
гьалиги чемпиону Шан Чжифанны биринчи раунд-
да техника нокаут булан алданокъдан утуп, JCK 
лиганы чемпион белбавуна ес болду.

Гюмюш медальгъа ес болду
Бабаюртдагъы бокс школасыны тарбиялавчу-

су Арсен Шамшидов уллуланы арасында 67 кило 
авурлукъда Россияны Чемпионатыны гюмюш ме-
далына ес болду. 

Бугюнлерде дагъыстан­
лы окъчулар милли ко­
манданы оьзге усталары 
булан бирге Подмосковье­
де ерлешген Бронницы 
шагьарда гьазирлик гёрюв 
чараларын оьтгерип тура­
лар.

Гетген йыл бизин якъ­
лы Магьамматарип Мир­
заев Къыбла Кореяда 
къазархыдан окъ атывну 
3Д журасындан дюньяны 
Кубогун къазанма бажар­
гъан эди.

Спорт тартышывлар­
дан бизин халкъланы 
милли оьчешивлерини 
ас лусу саналагъан къа­
зархыдан окъ атыв ярыш­
ларда ортакъчылыкъ эте­
ген усталарыбызгъа гьар 
абатында уьстюнлюклеге 
етишмекни ёрайбыз.

Казим КЪАГЬРУМАН.

СУРАТДА: М.Мирзаев 
тренери Ж.Магьтибеков 

булан.

Дюнья ярышларда 
гючюн сынажакъ

Дагъыстанны къазархыдан окъ атывчулары Ма-
гьамматарип Мирзаев ва Зарема Убардинова трене-
ри Жамал Магьтибековну ёлбашчылыгъы да булан 
ювукъ заманда Американы Бирлешген Штатларында 
оьтгерилежек дюньяны 3Д ярышларында савлай Рос-
сияны атындан ортакъчылыкъ этежеклер.

Экспертлер ва къарав­
чулар къурумчулукъну 
лап оьр даражасын ва гьар 
авурлукъда тогъатартма 
кёп кочаплар гелгенин 
эсгерелер, неге тюгюл 
де кёп спортчулар учун 
бу ярышлар халкъара 
турнирлеге ёл салагъан,  

уланланы бирдагъы 
да гючюн сынайгъан 
турнир экенни аян 
этди.

Грек­рим къайда­
лы ябушувда дагъыс­
танлы къумукъ улан 
Динислам Бамматов 
67 кило авурлукъда 
ажайып тизив тех­
ника гьазирлигин 
ва къатты хасиятын 
гёрсетди. Финалгъа 
инамлы кюйде ети­
шип, Д.Бамматов то­
гъатартывда Санкт­
Петербургдан гел ген, 
уьлкени жыйым ко­
мандасыны ортакъ­
чысы Марат Гари­
повну утду ва алтын 
медаль къазанды.

Динислам оьзюню уьс­
тюнлюгюн  ата юрту Тёбен 
Къазанышгъа багъышлады 
ва бирдагъы керен де шо 
авурлукъда оьзюне тенг 
адам ёкъну исбат этди. 

Бизин мухбирибиз.

Динисламны гезикли 
уьстюнлюгю

Гьали-гьалилерде Башкъыртстанны тахшагьары 
Уфада тутушуп ябушувдан II Бютюнроссия спарта-
киада оьтгерилди. «Россияны халкъларыны спар-
такиадасы» деп ат тагъылгъан ярышларда, уьлкени 
айтылгъан кочаплары гючюн сынадылар. 

Марат Шихалиев.

 Интернетден алынгъан суратлар.
Бетни гьазирлеген  Алав АЛИЕВ.

Алав АЛИЕВ

02  БИЛДИРЕ

Бизин  жамият яшавубузда лап да кёп сёз 
беривлер чалынагъан не вакътидир? Дурус, 
сайлавланы алдында. Беш йыл алъякъда 
Дагъыстандан Пачалыкъ  Думагъа сайлан­
гъан депутатлар шо ерни елегенче, халкъны 
вакили гьисапда яшавну яхшылашдырмакъ 
учун  не этме хыяллары бар экенине байлав­
лу  сайлав программасы  эсигизде къалгъан­
мы? Тамаша къалгъан буса?

Оланы бириси, атын айта турмайым, 
Дагъыстандагъы чёп тёбелени масъаласын 
чечмеге сёз берген эди. Ахырда не болду, та­
биат эсделик деп гьисапланагъан Сарихум­
ну ювугъунда чёп полигон къурма токъташ­
дылар. Шогъар къаршы Янгы Урада юртну 
халкъы чыкъды. Олар агъулу полигондагъы 
нас­чёп бу якъларда кёп эшеген еллер булан 
адамлагъа да, айрокъда яшлагъа яман таъ­
сир этежегинден къоркъа эди. Ерли школа 
болажакъ полигондан 600 метр ариде, айла­
насында дагъы да етти юрт бар. Тек жамият­
ны тавушуна  бирев де къулакъасмады. Сай­
ки, проект пачалыкъ экспертизадан оьтген, 
къарсалама себеплер ёкъ.

 Къазанчгъа белсенгенлер Магьачкъа­
лагъа  ювукъда ерлешген Хумторкъали рай­
онну танглайгъанын да англама къыйын тю­
гюл. Аз харж чыгъажакъ . 

Тек полигонну, Хумторкъали, Хасавюрт, 
Къарабудагъгент районларда чёпню ишлете­
ген заводлар къурмакъны масъаласы арагъа 
чыкъгъанда  гьакимиятдагъы бир тайпала­
ны гьаракаты булан шо ишлени биревге де 
белгили тюгюл компанияланы айырдылар. 
Ахыры не болду?  Уголовный ишлер булан 
тамамланды. Регион ва республика экология 
операторлар  ва эки къурулуш компанияны 
башчылары тутулду. Олар этген ишлерини 
ва къоллангъан материалланы гьакъында 
ялгъан маълуматлар бере болгъан ва шону 
булан республиканы бюджетине 82 миллион 
манатны оьлчевюнде зарал гелтирген. Гьа­
кимиятда шо компанияланы бек гьайын эте­
генлер ким экенни билмеге кюй ёкъму экен?

Бютюн дюньяда чёп ишлетеген заводлар 
шайлы къазана, айлана якъны да къоруй, 
хайыр да гёре. Бизде буса шолай заводла­
ны къурувну масъаласы тувулунгъанда 
къуру уру ва урушбатчылыкъ булан бите. 
Дагъыс тангъа «Россияны чёп тахшагьары» 
деп негьакъ айтылмайдыр. Юртларыбызны, 
шагьарларыбызны айланасындагъы гьалны 
барыбыз да гёрюп турабыз.

Тек, гьаллар алышынаргъа умут бар. 
Дагъыс танны премьер­министри Магьаммат 
Рамазанов РФ­ни табиат байлыкъларыны ми­
нистри Александр Козлов булан ёлукъгъан ва 
республикадагъы  чёп тёбелени айланасында 
лакъыр этген. А.Козлов федерал центр Дагъы­
станны шо масъалада якълажагъын ва кёмек 
этежегин билдирген. Къайтып «сутур миши­
клер» шо акъчагъа къолун узатмаса.

Тек бирдагъы бир зат агьамиятлыдыр 
деп эсиме геле: оьз ожагъынг, тавлар элинг 
нас болгъанны сюймей бусанг, насны, чёпню 
сюйген еринге барып ташлама. Бир башлап 
оьзюбюзге талаплы болайыкъ. 

Алдындагъы гюн балконума оьрден таба 
эки къаннакъ учуп гелди. Алып шоланы 
да оьрге гётерилдим. Хоншума: «Сигарет 
тартамысан?» деп сорадым. «Тартаман» де­
генде бир сигарет тиледим ва шо сигарет 
мени балконума тюшгенлери  йимик экен­
ни англагъан да огъар айтмагъанларымны 
къоймадым.  

Шу гиччирек мисал, янашывну суратлав.  
Амма шолай мисаллар бир­бирине топлана 
туруп, биз «Россияны чёп тахшагьарына» ай­
лангъанбыз.

Чёплюкге  айлангъан
тахшагьар

Ахтарывчулар судгъа 
бакъдыргъан материал­
лагъа гёре, Валуевлер дёрт 
йыл алъякъда Россиядан 
Американы Бирлешген  
Штатларына  гёчюп, бизин 
пачалыкъгъа къаршы иш­
лер юрютмеге башлагъан.  
Ачыкъ этип айтгъанда, 
Россияда террорчу къурум 
деп гьисапланагъан «Азов» 

батальонну  асгерчилери­
не акъча жыя ва Ватанына 
къаршы оьзге  тюрлю чара­
лар оьтгере.

Дмитрий Валуев 1979­нчу 
йылда Магьачкъалада тув­
гъан. Герти фамилиясы Та­
раканов. Къайда охугъаны­
ны, ишлегенини гьакъында 
Интернетде бир маълумат 
да ёкъ.

Сентябрни 22­нде  Избербашда «Жигули» 
экскаваторгъа урунгъан. Хатабалагьны  на­
тижасында машинни 19 йыллыкъ гьайдавчу­
су авур яралангъан. Ону янында болгъан 7 
йыллыкъ уланъяш азарханада оьлген.

* * *
Полицейскийлер Каспийскиде турагъан 

ерли жагьил адамны тутгъанлар. Ол хон­
шуда турагъан адамны токъалап, уьюнден 3 
миллион манатны урлагъан.

* * *
Аманлыкъны къоруйгъан къурумлар Ун­

цукул районну Балахани юртунда турагъан 
60 йыллыкъ адамны уьюнде 200 патрон, хый­
лы гранатлар ва атылтыв алатланы тапгъан.

* * *
Сентябр айны 22­нде «Къарабудагъгент­ 

Тёбен Жюнгютей» ёлну 7­нчи чакъырымын­
да  жагьил къатынгиши «Лада Грантасын» 
бек чалт гьайдап, къаршы гелеген «КамАЗ­
гъа» бетге­бет урунгъан. Ол шо ерде оьлген.

* * *
Оьтген жума республиканы ёлларында 29 

хатабалагь болгъан. Шоларда 10  адам оьл­
ген ва 33 адам яралангъан.

* * *
Магьачкъаладагъы Киров район суд кол­

лежни студентин 3,5 йылгъа эркинликден 
магьрюм этмек деген къарарны чыгъаргъан. 
Ол 30 грам наркотиклени сатма къарагъан 
деп айыплана.

* * *
Магьачкъалагъа ювукъда ерлешген  Янгы 

Хушет посёлокда онгача уьйлени бирисинде 
газ атылгъан. Жагьил адам къаркъарасы би­
шип азарханагъа тюшген.

* * *
Къызлар районну Новосладковка  деген 

юртунда ерли адамлар Терек оьзенде сувгъа 
ташланып оьлген янгы тувгъан яшны тап­
гъан. Яшны анасы тутулгъан ва тергевлер 
башлангъан.

АГЬЛЮ  «ДАВЛАР»

Оланы арасында эришив 
башлангъан. Эргиши алдагъы 

къатыны ишин къоюп, уьюне 
къайтгъанын ва бирче оь­

сдюрген беш яшны гьайын 
этмекни талап  эте. Сайки, 
ону кафедеги иши агьлюсюн 
ер эте ва  абурдан тюшюре. 
Къатынгиши рази болмагъан­
да ол янындагъы савутгъа 
хармангъан ва тапанча булан 
атышма башлагъан.

Атышывну эшитип ана­
сына кёмекге 23 йыллыкъ 
къызы алгъасагъан, тек жи­
наятчы ону да къызгъан­
магъан, Ону ва анасын  авур 
яралары булан азарханагъа 
етишдиргенлер. Тек врачлар 
нечакъы къаст этсе де оланы  
оьлюмден къутгъарып бол­
магъан.

 Жинаятчы гьатта къачып 
къутулма къарамагъан. Гьа­
ли огъар къаршы уголовный 
иш ачылгъан, тергевлер баш­
лангъан.

Ахтарывчулар токъташ­
дырагъан кюйде, гетген 
йылны февраль айында ерли 
жагьил адам Магьачкъалада 
турагъан далапчыдан гьар 
тюрлю къоркъувлар берип, 6 
миллион манатны талап эте 
болгъан. 

Акъча берилмегенде жи­
наятчы уьч танышын да 
къуршап далапчыны уьюн­
ден чыгъагъан заманын къа­
равуллап, гючден къачыр­
гъан ва яшыртгъын уьйде ол 
оьзлеге акъча бакъдыргъан­
ча сакълап тургъан. 

Далапчы азат болгъан­
докъ полициягъа билдирген. 
Ювукъ арада жинаятчыла­
ны суд къаравуллай. 

ЖИНАЯТЧЫЛАНЫ  СУД  КЪАРАВУЛЛАЙ

 ● Судну залындан

АМЕРИКАГЪА ДА КЪАЧЫП…

Хасавюртда ахшам вакъти «Алтын чиш» деген кафеде 
45 йыллыкъ къатынгиши оьзюню адатлы ишлерин, савут 
сабаны жувуп турагъанда, бирден кафеге алдагъы эри ги-
рип гелген.

Россияны Ахтарыв комитетини  Дагъыстан ахтарыв 
управлениеси Магьачкъаладагъы жинаятчы гюпге къар-
шы ачылгъан уголовный ишни тергевлерден сонг судгъа 
бакъдыргъан.

Къыбла асгер округ суд Магьачкъалада турагъан эр-
къатын Надежда  ва Дмитрий Валуевлени 18 йылгъа эр-
кинликден магьрюм этмек деген къарарны чыгъаргъан.

Абдулкерим Залимхановну тувгъан гюнюне

«Биз сизин унутмайбыз»

 Абдулкерим Залимханов 1940­нчы йылны 
сентябр айыны 25­нде бырынгъы къумукъ 
юрт Оьтемишде тувгъан. Атасы Устархан, 
анасы Гьажикъыз яшаву Уллу Ватан дав бу­
лан раслашгъан «талигьсиз нас луну» вакил­
лери. Дюньяда лап оьжетли давланы отуна 
тюшсе де, 40­нчы йылланы наслулары бары 
да къыйынлыкълардан оьтмеге, къысматны 
сынавларын гётермеге бажаргъан. Шолай 
хасиятлы жагьиллени советлер гьакимлиги 
тарбиялагъан. Абдулкеримни атасы Устар­
хан терен билимли, адабиятда оьзюню те­
рен маъналы шиърулары булан белгилеме­
ге бажаргъан пагьмулу шаир болгъан деп 
ташдырып айтаман. Ону Къаягент районну 
шаирлерини шиъруларын жыйгъан «Энем­
жая» деген китапгъа гирген 11 шиърусу оьзге 
шаирлени савлай китапларына тие. Шоланы 
охугъан сонг мен ону пагьму якъдан белгили 
къумукъ шаирлерибиз Абдулвагьап Сулей­
манов, Анвар Гьажиев булан бир даражагъа, 
бир канзиге саламан. Тек, Абдулкеримге яш 
чагъындан тутуп шонча пагьмулу атасыны 
яндавурунда юрюмеге насип болмагъан. 
Уллу Ватан дав, ону аччы ялынлары оланы 
экисин де он йыллагъа айыр гъан.

Абдулкеримни анасы Гьа жикъыз билим 
якъдан, адамлыкъ якъдан уьягьлюсюнден 
бир де артда къалмай юрюген. Енгиллерден 
тюгюл муаллим касбуну еси болса да, къа­
тынгишини, ананы къуллукъларын да бир 
де унутмагъан. Уланын тизив тарбиялагъан, 
билим якъдан лап оьр даражалагъа етиш­
дирмеге бажаргъан. Абдулкеримни адабият 
тармакъдагъы уьстюнлюклерини башы, кюр­
чюлери ата­анадан башлана.

Енгиллерден тюгюл муаллим касбуну 
юрюте туруп, Гьажикъыз оьзю де шиърулар 
яза болгъан. Районну бары да юртларында 
яшайгъан шо наслуну вакиллери Ватанына  
бек берилген жагьил уланлар ва къызьяшлар 
болгъан. Гележекни шаири Абдулкерим шо 
наслуну ичинде оьсген ва биринчи шиърула­
рын яш заманында язмагъа урунгъан. Дагъ­
ыстан пачалыкъ университетде охуй туруп, 
ол республика, шагьар ва район газетлерде, 
журналларда печать этилмеге башлагъан.

«Жан айрылмас» къурдашы Бадрутдин 
Магьамматов булан Абдулкерим Устарха­
нович 1970­нчи йылны яй айларыны бир 
гюнюнде Башлыгентге гелип чыкъдылар. 
Анабыз Кигьили Исаевна шо йылларда «Ле­
нин ёлу» газетни редакциясы булан тыгъыс 
аралыкълар байлап, гьар айда олагъа макъа­
лалар, шиърулар йибере бола эди. Сонг да ол 
Абдулкеримни анасы Гьажикъызны да яхшы 
таный эди. Шолар себеп болуп эки де жагьил 
шаирлерибиз шо гюн бизде къонакълыкъда 
болдулар. Яш болсам да, шо гюн мен олар бу­
лан таныш болдум. Шо гюнню гьеч унутмай­
ман. Эки де шаирлерибиз булангъы аралыкъ­
ларым олар сав чакъы бир де уьзюл меди.

Оьтемиш Къаягент районда бырынгъы ва 
уллу тарихи булангъы юрт. Оьзю Дагъыстан 
пачалыкъ университетни рус­къумукъ бёлю­
гюн охуп битдирсе де, Абдулкерим Устарха­
нович ата юртуну тарихин теренден биле 
эди. «Оьтемиш» деген шиърусунда Абдулке­
рим Залимханов булай яза:

Ананг оьлгюр, гюмез кёклю Оьтемиш,
Оьтемиш де неге бола – Оьтемиш,
Оьтемиш де неге бола – Одемиш, 
Одемиш де неге бола – От янмыш….

Алыслагъа иштагьланып къарайгъан,
Ери етсе дос-душманын сынайгъан,
Къаласында къагьруманлар къонагъан,
Къызылланы къылыч булан ёнагъан.

Муна, шулай юртда тувгъан, шулай улан­
ланы арасында яшагъан ва оьсген бизин 
биргине­бир пагьмулу шаирибиз.

Алдына гелип орус император Пётрны 100 

мингли асгери токътагъанда оьтемишлилер 
хоншу юртлардан 10 мингден артыкъ жагьил 
уланланы да жыйып, башына Солтанмагь­
мут да тюшюп къазават къургъанлар.

Оьтемишлилени къоркъув билмейгенин, 
къаттылыгъын ва игитлигин гёрген орус 
император Пётр ва ону ювукълары шо гюн­
лерде олагъа булай къыймат берген: «Эгер бу 
халкъгъа бизин къолубуздагъы савутланы 
берсек, бу халкъны дюньяда енгип болагъан­
лар табылмас эди», ­  деген.

«Солтанмагьмут» деген поэмада шо дав­
ларда оьтемишлилер гёрсетген игитликлер 
суратлана.

Уллу Октябр Инкъылапны оьтемишли­
лер якълагъан. Совет Гьукуматы учунгъу 
къанлы давларда оьтемишли Амирхан 
Гьамринский партизан отряд да къуруп, 
жагь ортакъчылыкъ этген. Уллу Ватан дав­
ну йылларында атлы эскадронну команди­

ри капитан Муслим Элдерханов кёп игит­
ликлер гёрсетген. Къадырбек Шихшабеков 
Макътавлукъну III ва II даражалы орден­
лери булан савгъатлангъан. Оьтемишли 
улан Сайыт Дадашев Афгъанистанда оьзю 
къоччакъ танкист гьисапда гёрсетмеге 
бажаргъан, Къызыл Юлдуз орден булан 
савгъатлангъан. Игит капитан­топчуланы 
батареясыны командири Тимур Темирбе­
ковну игит ишлери гьакъда 2022­нчи йылны 
ноябр айы ны 4­нде Россияны бары да маъ­
лумат къураллары билдирген.

Уьстде айтылгъан бары да къатты улан­
ланы ата юрту ва «гиччи Ватаны» Оьтемиш. 
Оьзюню асарларында Абдулкерим Устарха­
нович буланы кёплерин макътагъан.

Сююмлю шаирибизни яшлыгъы Уллу 
Ватан дав ва давлардан сонггъу къыйынлы 
йыллар булан раслашгъан. Оьзюню шиъру­
ларында ол шо йылларда чалышгъан, загь­
мат тёкген юртлуларыны гьакъында уллу 
усталыкъ булан тизив яза. 

Юртну тарихин суратлавдан къайры ол 
айланасындагъы табиатны: тавланы, талала­
ны, орманланы аривлюгюне бизин тергевю­
бюзню бакъдыра.

Юртну ва юртлу загьматчыланы енгиллер­
ден тюгюл яшавун гёрсетип къоймай, Абдул­
керим Устарханович асарларында адам ара­
лыкълардагъы: ата­ананы ва яшланы, улан ва 
къызъяшланы арасындагъа сююв гьислени де 
уллу усталыкъ булан бизге етишдире

Сюювню дюньясы тамаша,
Бар халкъгъа аявлу гьаманда,
Къайгъы да, къуванч да янаша
Яшай дей онда гьар заманда, 

деп яза Абдулкерим шиърулары­
ны бирисинде.

Оьмюрге ол бизден хыйлы 
уллу болса да, он йыллар булан­
гъы къурдашлыкъ аралыкъла­
рыбызны вакътисинде ол оьзю­
ню бир де оьр тутмады. Шу ерде 
мен ону жан къурдашы Бадрут­
дин Магьамматовгъа жагьил за­
манында язгъан кагъызындан 
бир гесегин гёрсетемен.

«Я охув къолумдан гелмей, 
я языв» демек недир? Чартлап­
чачырап, ярылып­янып гетмеге 
герек!!! Эгер сен арбангны гьали 
туварсанг, оьгюзлерингни бёрю 
ашажакъгъа мен бир де шеклик 
этмеймен.

Вёре­вёре….гёнгюлсюз болма! 
Яз! Ярат! Янгъан учгъунну дагъы 
сёнмеге къойма. Пайдасыз иш­
лер булан машгъул болуп алтын 
заманны къолдан чыгъарма. Шу 
мени сагъа уллу тапшурувум». 

Бизге, гиччилеге, шулай насигьатлар да 
берип, «инишкам», деп тюгюл сёйлемей эди.

Гетме тюшсе къысгъа бола болжаллар
Тенгиримден сизге насип тилермен
Ювушан еллер сизге багъып эллесе,
Назму болуп яныгъызгъа гелермен.

Шу дёртлюк шаирни эсделик ташына 
язылгъан. Шаирни тувгъан гюню – сентябр­
ни 25­нде, биз, ону къурдашлары, бары да 
оьтемишлилер булан огъар гёзлерибизни, 
ойларыбызны бакъдырабыз. Шаирлени сав 
заманда къыйматлама билмейбиз, арабыз­
дан гетген сонг – излейбиз. 

Абдулкерим Устарханович, сиз даим би­
зин булансыз. Биз сизин унутмайбыз.

Язып онгаргъан А.МАЖИТОВА, 
Къаягент район.

К ъ у м у к ъ 
тюзню къыб-
ласында ер-
лешген Баш-
лы юртлар 
– Башлыгент, 
Гьапкъайгент, 
Ж а в а н г е н т 
ва Темиркъа-
зыкъгъа бу-
рулуп тизил-
ген Къаягент, 
Гьюсемегент, 
Къаранайавул 
ва бырынгъы 
А л х о ж а г е н т , 

Оьтемиш къыбла къумукъланы белгили 
юртлары. Оланы гьарисини тарихи, мада-
нияты, адабияты бар. Тек, уллу элибизни 
оьзге ерлеринде йимик варисликге къал-
гъан байлыгъыбыз бизге аслу гьалда ата-
бабаларыбызны айтывларындан етишген. 
Бизде шо байлыгъыбызны кагъызгъа гёчю-
рюп етишдиреген язывчулар, шаирлер кёп 
ёкъ. Шону себеби, мен ойлайгъан кюйде 
тюзмен-тюгюлмен халкъыбызны ичинде-
ги оьктемлик. Олар оьзлер учун язалар ва 
язывларын оьзгелеге гёрсетмеге сюймей-
лер. О да халкъда бар бир хасиятдыр. Бизин 
оьмюрюбюзде шаирликге аты чыкъгъан, 
шиъруланы китапларын чыгъаргъан экев 
бар – бириси оьтемишли Абдулкерим За-
лимханов, экинчиси алхожагентли Магьам-
мат Къадыров.

А.Залимханов къурдашы Бадрутдин булан

Магьамматрасул  ИБРАГЬИМОВ:



13 № 36     24   СЕНТЯБР     2026  й.ЭСДЕЛИК

 ● Алимни къолъязывларындан

(Давамы бар)

Ибрагьим  КЕРИМОВ,
Дагъыстанны халкъ 
язывчусу, филология 
илмуланы доктору.

КЪУМУКЪ ТИЛНИ 
КЪУЖУРЛУ 
ГРАММАТИКАСЫ

(Башы 35-нчи номерде)

Тюшюм падежде къолла­
нагъан ­ны (­ни,­ну,­ню) суф­
фиксни, оьрде эсгерилген 
затдан къайры, бирдагъы­
бир маънасы бар: сёз мекен­
ли бир предметни гьакъында 
барагъанны англата. Герти­
лей де, Терек орнатдым ва 
Терекни орнатдым деген 

предложениелени арасында аз­маз буса да баш­
гъалыкъ бар. Терек орнатдым дегенде не буса да 
бир терек яда кёп терек орнатгъаным, Терекни 
орнатдым дегенде буса оьзюню гьакъында ал­
данокъ белгили терекни  ва кёп терекни тюгюл, 
биргине­бир терекни орнатгъаным англашыла. 
Шу предложениелени тенглешдирип къарагъыз: 

Акъча  алды ­ тынглавчугъа белгисиз акъчаны 
алгъан. 

Акъчаны  алды ­ тынглавчугъа белгили акъча­
ны алгъан. 

Китап охудум ­ не буса да бир китап охугъан­
ман.

Китапны охудум ­ тынглавчугъа белгили ки­
тапны охугъанман. 

Сурат этдинг ­ не буса да бир сурат этгенсен.

ЧЕЧЕГЕН ЁММАКЪЛАР

Предметлени, англавланы атларын бир сёз 
булан англатагъанны орнуна бир­бирде кёп сёз 
булан оланы хасиятларын ачыкъ этип, ёрамыш 
къайдада англатагъан кюйлер де бола. Шу чече­
ген ёммакъланы охуп, оларда оьзлени гьакъында 
айтылагъан затланы атларын табайыкъ.

1. Бурнуна такъгъан затын 
Гётере этмей сан да.
Ерни оя буса да,
Бутлары бираз къанна.
 Бойну узун оьтесиз.
Не деп хыял этесиз?
2. Къуш тюгюл, амма уча, 
Къакъмай бир де къанатын. 
Булут ярып ёл ача.
Недир, билигиз атын?
3. Энкейип ерни хабар, 
Толтуруп, авзун ябар, 
Чыгъарып къыргъа ташлар,
Бу не зат болур, яшлар?
4. Узун бала, йип тюrюл, 
Не де о сююп тюгюл, 
Даим ятып сюйкеле, 
Сысыллай туруп геле. 
Къайсы жандыр, ким биле? 
5. Къанна къуйрукъ, ат къулакъ, 
Ал къоллары къысгъаракъ, 
Къоркъачлыкъдан оьлеген, 
Айтыгъыз, не болажакъ? 
6. Юрюшю бар югюрюк, 
Жыйырылса дёгерек, 
Тегенекли топ тие. 
Недир, ким айтма сюе?
7. Не тон тюгюл, не тери, 
Тек бир тири тюклери, 
Уьстюбюзню тазалай. 
Бу не зат болма ярай?

(А. Межитов. Къашrъа бузав)
– ЛАР (–ЛЕР) СУФФИКСНИ
 КЪАЙДА КЪОЛЛАЙЫКЪ?

–Лар (–лер) суффикс кёплюкню англатагъаны 
белгили:

кагъыз­кагъызлар, иш­ишлер, ат­атлар. Тек бир­
бирде сёзню шо суффикси бар къайдасын да, ёкъ къай­
дасын да тенглешдирип къарасакъ, суффикси ба ры 
азлыкъны англатагъан болуп чыгъажакъ. Оьзлени 
айры­айры санамагъа бажарылагъан увакъ пред мет­
лени гьакъында сёйленегенде муна шулай бола. 

Али базардан алма алды–Али базардан алма-
лар алды деген предложениелени тенглешдирип 
къарайыкъ. Буланы биринчиси Али базардан кёп, 
масала килограм, пуд алма алгъанны, экинчиси 
буса Али базардан айырып­айырып бир нече алма 
алгъанны англата.

Машгъур шаирибизге 
бай лавлу ёлугъувну Дагъыс­
танны язывчуларыны союзу­
ну къумукъ язывчуларыны 
секциясыны ёлбашчысы, 
Дагъыстанны халкъ шаири 
Багьавутдин Гьажиев ачды 
ва жанлы кюйде юрютдю. 
Ол башлап оьзюню гиришив 
сёзюнде, Шейит Ханумну по­
эзиясына оьр багьа бере ту­
руп, шулай белгиледи:

– Атам Анвар огъар бек 

гьюрмет эте эди. Ону зор пагь­
мусуна мюкюр болуп, огъар 
язывчуланы союзуна гирмеге 
рекомендация язды. О заман 
Шейит Ханумну бары халкъ 
таный эди. Ол къалгъымай, 
гьаманда лансыллап янып ту­
рагъан шаир эди. Бизде халкъ 
учун деп, ону намусларын гё­
терип    айланагъанлар аз буса 
да,  къачан да бар эди. Амма 
Шейит Ханум оланы барын­
дан оьте эди демеге ярай. Ол  
миллети учун жанын къур­
бан этмеге гьазир шаирибиз  
эди. Эгер де, ол бир тайпалар 
йимик, оьзюню, савлугъуну 
гьайын этген буса, балики, 
яшаву да башгъачалай оьтер 
эди. Ол даим де поэзиягъа, 
адабиятгъа, маданиятгъа бе­
рилген адам эди. 

Оьзюню сёйлевюнден сонг 
ол бир башлап 19 ва 59 номер­
ли школаланы охувчуларына 
сёз берди. Олар биринден 
алып бири дегенлей, Шейит  
Ханумну терен маъналы шиъ­
руларын чебер кюйде охуп, 
жыйылгъанланы тергевюн 
тартдылар. 

Яшланы гётеринки ру­
гьун  узата туруп, Дагъыстан 
язывчуланы союзуну пред­
седатели Марина Колюбаки­
на­Агьматова Шейит Ханум 
Алишеваны яшав ва яратыв­
чулукъ ёлу гьакъда умпагьат­
лы кюйде сёйледи: 

– Къумукълар гечип къой­
сун, мен ону инг де ювукъ 
къурдашы эдим. Ол бек или­
якълы, ачыкъ, яшавну янгыз 
яхшы янларын гёрмеге, умут 

этмеге сюеген адам эди.   Яш­
лар, биз, алдагъы девюрню 
адамлары,  яшавну яхшы 
заманларын да гёргенбиз. 
Тек сизин къысматларыгъыз 
гьалиги  къыйынлы  вакъти­
лерине раслангъан демеге 
ярай. Шону учун сизге маякъ 
йимик янып,  ёл гёрсетив­
чю герек. Шо буса Шейит 
Ханумну, сизин къумукъ 
халкъыгъыз ны мукъаятлы 
поэзиясы, асарлары болуп 

токътай. Шейит Ханум ана 
тиллени гьакъында кёп ойла­
ша эди. Юртларда да яшлар 
орусча сёйлейгенге къыйнала 
эди. Бир тирет таксиге минип, 
Таргъугъа гелгенде, яшлар 
ону булан орусча саламлаша. 
Ол олагъа: «Сиз кимлерсиз? 
Таргъулулар тюгюлмюсюз? 
Неге орусча сёйлейсиз?» – 
деп айып эте эди.  Олар бу­
лан насигьатлы къайдада 
ана тилинде лакъыр эте эди. 
Сиз билесиз, ол кёп йылланы 
узагъында яшлар учунгъу гё­
зел «Къарчыгъа» журналны 
редактору гьисапда намуслу 
кюйде чалышды. Къумукъ 
тилде инг де тизив журналла­
ны бири эди. Яшлар, сиз ана 
тилигизде гиччи хабарлар, 
гьар затлар языгъыз . Сизге 
айтылгъан къумукъ клас­
сик Йырчы Къазакъ, Анвар 
Гьажиев, Шейит Ханум ва 
дагъыстанлы классиклер  ана 
тиллени сакъламагъа васият 
этген. Тил – Таргъудан агъа­
гъан сюзюк булакъ йимик,  
халкъны, ону культурасыны  
жанлы аламаты.  Мени эси­
ме геле, бырынгъы Таргъу 
юртда Шейит Ханумну атын­
дагъы эсделик  маданият 
майданча ачмагъа тарыкъ. 
Шогъар биз къаст этежекбиз. 
Шонда скамейкалар, ярыкъ 
этмеге фонарлар да салып, 
адабият, маданият паркгъа 
айландырмагъа хыялыбыз 
бар. Гележекде шо ерде гьар 
йыл  «Белые журавли» йи­
мик,  Россияны гьар ерлерин­
ден шаирлени, язывчуланы 

чакъы рып, адабият, маданият 
фестиваль оьтгереген кюйде  
этмеге тарыкъ.  Балики, биз 
«Шейитханумовские чтения» 
деп адабият конкурслар да 
этип, яшланы савгъатларбыз. 
Яшлар, эсигизде сакълагъыз,  
сиз данггъа айтылынгъан 
къумукъ халкъны адат­къы­
лыгъын, мердешлерин сакъ­
лавчуларысыз! Къумукъ тил 
буса – бар затны кюрчюсю,– 
деди М. Агьматова. 

Сонг ол охувчу яшлагъа 
ва муаллимлеге Дагъыстан­
ны язывчуларыны союзуну 
атындан баракалла кагъыз­
лар тапшурду. 

Шо агьвалатда Дагъыс­
танны халкъ шаири Аминат 
Абдулманапова, авар шаир 
ва язывчу Айшат Малачиева, 

ана тиллени муаллими, шаир  
Супуяханум Байболатова, та­
нывлу шаирлерибиз Хамисат 
Хизриева, Гюлбагъдат Ома­
рова, «Къарчыгъа» журналны 
редактору, журналист Нас­
рулла Байболатов, язывчу 
ва тарихчи Багьавутдин Гьа­
жаматов ва оьзге ёлдашлар 
Шейит Ханумну  гьакъында 
айта туруп, ол бизин уллу 
ва терен пагьмулу, оьзюню 
халкъына жаны авругъан  
шаирибиз деп эсгердилер, 
таъсирли  кюйде ону патриот 
шиъруларын охудулар. 

Гертиден де, Шейит Ханум–
къумукъ халкъны машгъур 
шаири, терен, чебер, итти сёз­
ню устасы, къоччакъ хасиятлы 
къагьруманы, Дагъыс танны 
герти  халкъ шаири. Янгыз 
къумукъланы тюгюл, савлай 
Россияны, тюрк дюньясыны 
зор патриоту. Марина Колю­
бакина­Агьматова да белгиле­
ген кюйде, ата юрту Таргъуда 
Шейит Ханумну атындан эс­
делик музей де къуруп, савлай 
Россиядагъы белгили шаир­
лени, язывчуланы да чакъы­
рып, «Белые журавли» йимик  
адабиятыбызны, маданияты­
бызны фестивалын оьтгерип, 
гёзел мердешге  айландыр­
макъны  тийишли гёремен. 
Шейит Ханум, сен даим халкъ­
ны ал сыдырасында «Барбыз 
къумукълар!» деп юрюдюнг, 
биз де сагъа: «Барсан Шейит 
Ханум, даим де Къумугъунгну 
юрегинде яшажакъсан!» – деп 
айтмагъа сюебиз. 

Паху ГЬАЙБУЛЛАЕВА.

Барсан ва даим де Къумугъунгну 
юрегинде яшажакъсан!

Алдагъы гюнлерде чинк де бырынгъы юртларыбыздан 
бири Таргъудагъы 19 номерли школада  республикадан 
тышда да айтылгъан, гьайран  пагьмулу къагьруманыбыз,  
Дагъыстанны халкъ шаири Шейит Ханум Алишеваны тув-
гъан гюнюнде ону эсделигине багъышлангъан «Алишев-
ские чтения» деген жыйын  оьтгерилди. Шонда шаирлер, 
язывчулар, жамият чалышывчулар, охувчулар, муаллим-
лер жыйылгъан эдилер.  

Къумукъ йырланы черсиз устасы

Исбат Гьайдарбековна Баталбекова 1922-нчи йылны 20-нчы сен-
тябринде Таргъуда тувгъан.Буйнакскидеги педагогика училищеде 
охугъан. 1940-нчы йыл Дагъыстан радиокомитетни хорунда ишле-
ме башлагъан. 1943-нчю йыл Азербайжандагъы пачалыкъ консерва-
ториягъа  тюшген. Студент заманынданокъ да Исбат Баталбекова 
Азербайжандагъы опера ва балет театрда ишлей. Шо вакътисинде 
ол У. Гьажибековну «Кёр-огълы», Бадалбейлини «Низами», «Фауст» 
деген операларында арияланы йырлай.

1949-нчу йыл Исбат анадаш ватаны Дагъыстангъа къайта ва пе-
дагогика иш булан машгъул бола, радиоберилишлерде ортакъчы-
лыкъ эте, Дагъыстан пачалыкъ филармонияда музыкалы лекто-
рийлер оьтгере. Ол Г.А.Гьасановну, Н.С.Дагьировну, С.А.Керимовну 
ва оьзге дагъыстанлы композиторланы вокал асарларын биринчи 
болуп йырлагъан. 1951-нчи йыл Берлинде оьтгерилген жагьиллени 
ва студентлени 3-нчю Бютюндюнья фестивалында ортакъчылыкъ 
эте ва Гьюрметли дипломгъа лайыкълы бола.  Ондан сонггъу йыл-
ларда Албанияда, Монголия Халкъ Республикада, Финляндияда 
ва Китай Халкъ Республикада оьтгерилген концертлери оьр дара-
жада юрюле. Исбат Баталбекова 1999-нчу йыл яшавуну 77 йыллыкъ 
чагъында дюньядан гетди.

«Дагъыстанны бюлбюлю» Исбат Баталбекованы эсге алывларындан

Бизин маълумат:

Чери­тенги ёкъ тамаша пагь­
мусу ва оьзге биревде де ёлукъ­
майгъан таза, ярыкъ къартыл­
лавукъ тавушу булангъы опера 
йырланы устасы Исбат Баталбе­
кова ДАССР­ни, 1960­нчу йылда 
РСФСР­ни ат къазангъан артисти 
бола, 1972­нчи йылда буса РСФСР­
ни халкъ артисткасы деген оьр 
атны къазана. 1952­нчи йыл огъар 
Сталинни атындагъы 3 даражалы 
Пачалыкъ савгъат бериле, Загь­
мат Къызыл Байракъ орден булан 
савгъатлана.

Исбат Гьайдарбековна Батал­
бекова оьзюню яшавун кимни де 
дамагьы чыгъагъан кюйде оьтгер­
ген ва артындан ярыкъ эсделик­
лер къоюп гетген. Ону 1963­нчю 
йылда Дагъыстан китап издатель­
ствода чыкъгъан эсге алывларын­
дагъы сатырланы бир ажайып, 
сигьрулу дюньялагъа чомулуп 
къалгъандай болуп охуйбуз.

«Атам­анам мени насипли – 
юзюмню тюшюмюн жыягъан гюн 
тувгъан деп гьисап эте эди. Бизин 
бырынгъы Таргъу юртда тезги за­
манлардан берли юзюм борлагъа 
къуллукъ этиле гелген. Олар гич­
чи чагъынданокъ къайгъыны да, 
ачлыкъны да, авур загьматны да 
башдан гечирип оьсген. Шону 
учун мени алдымда охумакъ де­
ген масъала бир де салынмай эди. 
Уллуларыбыз 3­нчю Интернаци­
онал фабрикде къумач согъувчу­
лар болуп ишлей, мен буса етти 
уланкъардашны уллусу гьисапда, 
анамны орнун тутуп, ожакъда аш­
сув этип, тазалыкъны сакълап кё­
мек этемен. Шону учун мен оьзюм­
ню кёп яшлайын уллу адам йимик 
гьис де эте эдим. Школаны битген­
де ата­анамны ёлун тутуп фабрик­
завод школада билим алывумну 
узатдым ва къумач согъувчу болуп 
ишледим. Нечакъы къыйын  болса 
да, аста­аста уьйрендим. Мунда 
жагьил къызлар оьтесиз кёп эди.
Олар булан тез гьаллашдым, клуб­
да чебер иш гёреген кружокну ча­
лышывуна къуршалып, хорунда 
да йырлай эдим.

Отузунчу йылда атабыз увакъ 
яшлар да булан агьлюбюзню 
къоюп гетди. Агьлюбюзню яхшы 
къурдашы, о замангъы «Ленин 
ёлу» газетни баш редактору Аб­
загьир Батыров бизин агьлюге 
тюшген тарчыкълыкъгъа юреги 
авруп, мени машинистканы курс­
ларына охутуп, радиокомитетге 

ишге алдырды. Къумукъ халкъы­
бызны сувдай сюзюк, гьавадай 
таза, адамны юрек майларын 
иритеген терен гьисли йырлары 
булан мен шо заман ювукъдан 
таныш болдум. Татам Муратовну 

йырлайгъан  кююн, ону гьайран 
тавушун бир де унутмайман. Ол 
ажайып гючлю ругьу булангъы 
адам эди. Йырлама гьасиретли­
гим артса да, сырымны ачып бол­
май турдум. Бир гезик Татам Му­
ратов мени йырлатып тавушума 
тынглама сюегенин айтды. Таву­
шумну ушатып мени Дагъыстан 
радиокомитетни хоруна алды. 

Уллу Ватан давну къагьрулу 
йылларында мен гиччинев къы­
зым Барият булан янгызлыкъда 
къалдым. Нече де къыйынлы за­
манлар эди. Уьстевюне терен 
билимлерим де ёкъ, ноталаны 
да англамайман. Шолай тар­
чыкълы гюнлерде айланабызда 
яхшы адамлар табулмай къал­
мады. Музыка ёлбашчыларыбыз 
А.Абрамянц, Г.Гьасанов мени бу­
лан узакъ заман ишлеп, йырланы 
да, ноталаны да уьйретдилер.

Сагьнагъа биринчилей чыкъ­
гъаным эсимден таймай. Зал 
адамлардан тыгъылып толгъан. 
Алманы атса тюшме­тутма ер та­
былмайгъанда йимик. Оьзюмню 
залдагъылар ютуп къоярмы экен 
деген гьалдаман. Тартына­къор­
къа туруп йырлама башладым. 

З а л д а г ъ ы л а р 
шып болуп 
къалды. Мен 
йырлап бит­
генде зал 
оланы харс 
урувларындан 
чайкъалагъан­
да йимик. 
Я я к ъ л а р ы м , 
бетим яллап 
т у р а г ъ а н д а й , 
г ё з ь я ш л а р ы м 
о ь з л ю г ю н д е н 
тёгюлюп къал­
ды. Залдагъы­
лар буса мени 
янгыдан сагь­
нагъа чакъыра.

Шо къыйын­
лы йылларда 
Пётр Фёдоро­
вич Проскурин­
ни гьай этивю 
ва таклифи 
булан Дагъыс­
танны гьаки­
мияты мени 
Азербайжанны 
консерватория­
сына охума йи­
берди. 

Охумакъ ен­
гил болмагъан­

дан къайры, яшавлукъгъа харж 
етишмейгенлик де мени къыйнай. 
Экинчи курсдагъы вакътимде 
мен де, гиччинев къызым Барият 
да авур кюйде аврудукъ. Не эте­
генимни билмей, яшымны сав­
лугъун сакълап уьюме къайтып 
къалайымы экен деп ойлашып 
турагъанда, коллективдегилер 
мени якълап консерваторияда 
сек ретар­машинистка болуп иш­
лемекни тапшурдулар, къызымны 
да яслиге яздылар. Шо гюнлерде 
орус къатын Маргарита Алексан­
дровнаны магъа этген кёмеги, 
анамдай болуп жаны авруп яна­
шагъаны мени учун аявлу, эсден 
таймас савгъат болуп токътады. 

Давну йылларында биз, сту­
дентлер, охуй туруп да юзден де 
къолай концертлер гёрсетдик. 

1949­нчу йылда магъа студент­
вокалистлени комсомолланы 11 

–нчи съездине багъышлангъан 
биринчи бютюнсоюз къаравунда 
ортакъчылыкъ этме насип болду. 
Москвадагъы консерватория­
ны ва инчесаниятны къуллукъ­
чуларыны уьюндеги залларда 
юрюлген концертлерде къумукъ 
халкъны «Бюлбюл» деген йырын 
ва Римский­Корсаковну «Садко» 
деген операсындан алынгъан 
Любаваны ариясын тамашалыкъ 
этип къабул этдилер. ВЛКСМ­ни 
ЦК­сы мени Гьюрметлев грамота 
берип савгъатлады.

1950­нчи йыл ДАССР­ни 30 
йыллыгъы савлай уллу уьлке­
биз учун да байрамгъа айланды. 
Моск вада Дагъыстанны инчеса­
ният усталарыны декадасы оьт­
гериле. Союзланы уьюню Колон­
ный залы болсун, Чайковскийни 
атындагъы совет армияны Цен­
тральный уьюню заллары болсун, 
бизин чыгъышларыбызны уллу 
ругьланыв булан къабул эте эди­
лер. Дагъыстанны инчесаният 
усталары булан бирге магъа да 
Загьмат Къызыл Байракъ орден 
тапшурулду, «Дагъыстанны ат 
къазангъан артисти» деген гьюр­
метли атны да бердилер. 1951­нчи 
йыл Берлинде оьтгерилеген яшё­
рюмлени 3­нчю Бютюндюнья фес­
тивалында мен тап­таза къумукъ 
тилимде йырладым. 104 тюрлю 
пачалыкълардан гелгенлер бары­
сы да мени англай эдилер. Неге 
тюгюл мени йырларым парахат 
загьматгъа, дослукъгъа ва эркин­
ликге багъышлангъан эди. 

Сталинни савгъатын магъа 
тапшургъанлыкъ, оьлчевсюз уллу 
агъвалат болуп токътады. «Исбат 
Баталбекова шо оьр савгъатгъа 
лайыкълы болгъанланы биринчи­
си. Шолай бай ва таъсирли таву­
шу булангъы пагьмулу йыравну 
аты Дагъыстандан оьтюп ондан 
тышдагъылагъа да танывлу…» деп 
газетлерде язылгъан сёзлени гёр­
генде, мени сююнчюмню дазусу 
ёкъну йимик гьисап эте эдим.

Артистни яшав ёлу янгыз уьс­
тюнлюклер булан ясалмай, къу­
журлу сапарлар ва ёлугъувлар да 
бола. Огъар тавушуну уьстюнде 
даим ишлеп, репертуарын янгыр­
та турмагъа тюше. Чинкдеси ­ 
оьзюнг  оьзюнге тынглап, не ишге 
гьюнери, пагьмусу барны англап, 
токъташып да, юрютюп де бил­
мекдир. Оьрлюклени, уьстюнлюк­
лени къалгъан яны оьзлюгюнден 
амалгъа геле»...

Исбат Баталбекова булан бирге 
22 йыл концертмейстер болуп гаст­
ролларда ортакъчылыкъ этген 
ювукъ къурдашы Лилия Викто­
ровна Этигон айтагъангъа гёре, ол 
оьзюню яратывчулукъ пагьмусун, 
тавушуну чеберлигин бир мюгь­
летге де токътатмай, даими гьалда 
чарлап тургъан.  Новороссийк ша­
гьарда гастроллардагъы вакъти­
синде концертден сонг бир матрос 
огъар: «Исбат деген ат не маъна 
англата?» ­ деп сора гъан. Исбат 
кёп ойлаша турмайлы: «Истреби­
тельный батальон» ­ деп жавап 
къайтаргъан. Пагьмулу йыравну 
оьткюр масхарасын тынглавчулар 
узакъ заман гючлю харс урувлары 
булан къабул этгенлер.

Казим КАЗИМОВ. 
СУРАТЛАРДА: И.Баталбекова.

Москва шагьарны орта боюнда башгъала­
рына ошашлы тюгюл гьайрангъа тамаша къа­
липде, тюрлю оювлар, аркъалар, башнялар, 
жыгъыржакълар булан безендирилген бина 
ерлешген. Шо ХIХ асруну ахырларында Пор­
тугалияны ёммакъларына парх береген мер­
дешде къурулгъан Арсений Морозовну уью. 
Огъар ат такъма уста москвалылар «гьайгев­
лени уью» деп айтгъанлар.

Халкъ арада айтыла гелеген ёравлагъа 
инанса, уьй есини анасы янгы тизилген би­
наны гёрюнюшюне къарап: «Гьали болгъанча 
сен гьайгев экенни янгыз мен биле эдим, эн­
ниден сонг савлай Москва англажакъ», ­ деп 
айтгъан дейлер.

Бугюн буса шо ажайып ва гьайран гёрю­
нюшлю оювлар булан этилген бина Москваны 
шагьар архитектурасыны инжили гьисапла­
на. Ярашдырыв ишлер оьтгерилген сонг эсге­
рилген уьйде дипломатланы ёлугъувлары ва 
агьамиятлы пачалыкъ гьаракатлар оьтгериле.

«Ерни гёзю» ­ Ришат, Мавританияны Са­
хара дангылларыны гюнбатыш боюна таба 
ерлешген деп токъташдырыла. Шондагъы зор 
уллу ва яхшы къуваты булан гьызылгъан дёге­
реклер, гертиден де гёзге ошавлу. Бырынгъы 
заманлардан бугюнге ерли сакълангъан, дёге­
рек гёзлени бирисине 600 миллион йыллагъа 
ювукъ бола. Космосдан къарагъанда «Ерни 
гёзю» оьтесиз арив гёрюне – шогъар аламда 
тас болма къоймайгъан белгиге йимик багъа­
лар. Гёзню яратылмакълыгъыны гьакъында 
нече тюрлю пикрулар да бар. Илмугъа инг де 
къыйышывлуларын эсгерсе, ол сёнген янар­
тавдан сонг ачылып  къалгъан гьавуз яда эки 
якъда ерни уьст къатлаву гётерилген сонг ту­
вулунгъан къакъа болма багъыйлы.

Норвегияда Скьеггедаль тавну 350 метр ге­
леген бийик еринде гьавада созулуп къатып 
турагъан ажайып тамаша таш тил бар. Бырын­
гъы легендада айтылагъандай шо бойларда 
даим къысматын сынап турма сюеген Тролль 
яшай болгъан. Ол заманда бир кеп чекме сююп 
кёп ойлашмайлы терен ва булгъанчыкъ сувгъа 
гёмюле, ярлардан атыла. Бир гезик ол гюнню 
шавлалары оьзюне зарал этеми экен деп тер­
геме сююп, янгы танг къатып гелеген вакътиде 
тилин авуз анагъындан чыгъара. Ол да гьази­
ринде ташгъа дёнюп къала. Гьалиги атылып­
ойнама, сурат чыгъарма гьасирет сапарчылар 
Тролль оьзю болмаса да, ону гьакъында айты­
лагъан ёммакълардан уллу леззет алалар. 

Россиядагъы шагьарланы бирисинде 55 
йыллардан да артыкъ заман токътагъан, тай­
дырма да ярамайгъан адамны башы бар. Ону 
авурлугъу 42 тон, бийиклиги буса 8 метрге 
ювукъ. Оьтген заманны ичинде юбилейине 
багъышлап шо эсделик белгини салгъан па­

чалыкъ да тозулду, наслулар да, оьзю шагьар 
да алышынды, баш буса гьали де токътагъан. 
Шогъар арив къуллукъ этелер, ону ювугъун­
да ёлугъувлар оьтгериле, къонакълай гелген 
туристлер сурат чыгъаралар, минглер булан­
гъы шагьарлылар шогъар уьйренип де бит­
генлер. Эгер оюгъуз булан майданчадагъы 
башны тайдырып гёз къаратсагъыз – шагьар 
бир тамаша алышынгъанын, башгъача бол­
гъанын гьис этежексиз.

Улан­Уде шагьардагъы баш кимники эке­
нин билме сюйсегиз… Шо ­ Ленинни башы.

 Монумент оьзю де 1971­нчи йылда ачыл­
гъан. Бронзадан ясалгъан памятникдеги 
башны бийиклиги 7,7 метр, орну да булан 
дагъы да 14 метрге гётериле. Бу ерде магъа 
гелген бир ойну ачыкъ этип айтмасам да 
бажарылмай. Шо эсделик белги шагьарны 
къап ортасында 50 йыллардан артыкъ токъ­
тагъан, шагьарлыланы нечесе наслуларына 
таныш ва олар учун шагьарны келпетини 
бир гесеги болуп да битген.

СУРАТДА: Улан-Уде шагьарда Ленинни 
эсделиги.

Ер юзюндеги жанлар булан къушлар 
оьмюр лерин узатмакъ ва сав къалмакъ учун, 
оьзлер яшавлукъ этеген ерлердеги табиат 
гьалланы алышынывларына бойсынмагъа 
нечакъы бола буса да къаст этелер. Айрыча 
эсгерип айтсакъ, крокодиллер бек сувукъ 
къышларда оьлмей къалмакъны гьайын 
этип, бузлу кёллеге гирип сакъланалар.

Американы Бирлешген Штатларында 
ерлешген Темиркъазыкъ Каролинада къыш 
вакътиде чакъ кёбюсю гьалда бек сувукъ 
бола. Шолай сувукъ къышларда батмакъ­
лыкъдагъы сувлар да 10 сантиметр ге ерли 
бузлап табыла. Бир гезик бузну уьс тюнде 
юрюп айланагъан ерли ренджер онда бир 
тамаша, къара тюсдеги тёнгек гесеклени эс 

эте. Ювукъ барып къараса, шолар тёнгеклер 
тюгюл, крокодиллени  буздан чыкъгъан бур­
нулары болуп табыла.

Крокодиллер сувукъ къаны булангъы 
йыртгъычлар гьисаплана. Чакъ сувукъ бол­
гъандокъ оланы савлугъуна къоркъунч лукъ 
тувулуна. Амма шо «уланлар» биологияны 
тизимини дазуларын бузмагъа да ёл таба. 
Сувну уьстюн буз япма башлагъандокъ 
крокодиллер бурну бар чакъы ерин сувдан 
чыгъарып, къаркъарасын ичинде къоялар.

Къыр жанланы юхулу­уявлу гьалына – 
илмуда брумация деп  айтыла. Булай алгъан 
заманда биз онча яхшы билмейген къыр 
табиатда, яшавун шо къайдалы оьтгереген 
йыртгъыч жанлар да аз тюгюл.

Гьайгевлени уью

Ерни гёзю

Тролльну тили

Бетни гьазирлеген Казим КАЗИМОВ.

Авурлугъу 42 тон

Бурнун чыгъарып яшай

Чилиде ерлешген мармар анакълар – баш­
гъа пачалыкълардан геземе гелген турист­
лени де, ерли халкъланы да лап кёп сююп 
барагъан ери санала. Олар Аргентинаны 
ва Чилини дазу боюнда бийик тавлардагъы 
Буэнос­Айрес кёлде орунлашгъан. Табиат 
тизимине гёре мармар анакъланы къурулу­
шу аслу гьалда киречден деп токъташдыры­
ла. Шону учун сувгъа тийген заманда олар 
гёксув тюс берелер.

Мармар анакълар

Эревюллю 
къумукълар

Расул Къойтемирович 
Къадиев 1935­нчи йыл 2­нчи 
ноябрде Хасавюрт районну 
Ботаюртунда тувгъан. Бота­
юртдагъы толмагъан орта 
школаны битдирген сонг Ха­
савюртдагъы педучилищеге 
тюше. 1955­нчи йылда ону та­
мамлап Дагъыстан педагогика 
институтну тарих­филология 
факультетине бакъдырыла. 
Билим алывгъа, илмулагъа гьа­
сиретлиги бар Р. Къадиев 1965­
нчи йыл Дагъыстан пачалыкъ 
университетни янындагъы 
«Политическая экономия» 
кафедраны аспирантурасына 
тюшюп Ростовдагъы пачалыкъ 
университетде кандидатлыкъ 
диссертациясын якълай.

Р.Къ.Къадиев экономиканы 
тармагъында оьр бажарыв­
лулугъу бар, производство 
ишлерде бай сынав топлагъан 
касбучу гьисапда танылгъан. 
Ону 100­ден де къолай илму 
ишлери, 8 монографиясы бел­
гили. Ол узакъ  йыллар Дагъыс­
тан Республиканы гьакими­
ятында агропромышленный 
тармакъны эксперт советини 
члени болуп иш юрютген.

1991­нчи йыл къурулуп иш 
гёрме башлагъан Дагъыстан 
пачалыкъ университетни фи­
нанс­экономика факультети 
ачылгъанда, ону деканы бо­
луп белгиленген Р.Къадиевни 
къурумчулукъ гьаракаты генг 
кюйде ачыла. 1990­ынчы йыл  
докторлукъ диссертациясын 
якълагъан алимге арадан йыл 
гетип профессор ат бериле.

2002–2005­нчи йылларда  
ол ДГУ­ну экономика масъа­
лалагъа къарайгъан прорек­
тору, 2005 –2010­нчу йылларда 
кафедраны заведующийи гьи­
сапда чалыша.

Дагъыстанны илмусуну 
ат къазангъан къуллукъчусу, 
Россия Федерацияда оьр би­
лим беривню гьюрметли ваки­
ли Р. Къадиев, пагьмулу алим 
болгъандан къайры жамият 
ишлерде де айрыча жагьлыкъ 
булан ортакъчылыкъ этеген­
лени бири эди.

ЭЛ  УЧУН  ЭТИЛГЕН  
КЪУЛЛУКЪ  

УНУТУЛМАС
 Викторина

Сентябр айны 3­нде  чыкъ­
гъан викторинаны жавап­
лары: 1 Алим ва жамият ча­
лышывчу Салав Алиев. 2. 60 
йылдан да артыкъ радиода 
берилишлени юрютювчю­
сю  болуп  ишлеген Галина 
Бекболатова. 3. Азербайжан 
пачалыкъ  опера ва балет теа­
трында. 4. Медицина илмула­
ны доктору, профессор Сагьа­
дулла Абусуев. 5. Филология 
илмуланы доктору, профес­
сор  Солтанмурат Акъбиев. 
6. Исмайыл Алимханов. 7. 
Техника илмуланы доктору, 
профессор Илмутдин  Абдул­
лагьатов. 8. Арап тил. 9. Ми­
шик ва чапелек. 10. Аскерхан 
Аскерханов. 

Соравлар: 
 1. Инкъылапны девюр­

леринде белгили жамият ва 
пачалыкъ чалышывчу Гьай­
дар Баммат ва ону уланы 
Нажмутдин Баммат къайсы 
къабурларда гёмюлген?

2. Къумукъ театрны ада­
бият ва музыка бёлюклерине 
биринчилерден болуп ким 
башчылыкъ этген? 

3. Зариф Гьажиевагъа 
СССР­ни Оьр Советини Пре­
зидиумуну къарары булан 
Социалист Загьматны Игити 
деген ат берилгенде ол къай­
да ва ким болуп ишлей эди?

4. Анвар Гьамитов А. Пуш­
кинни «Евгений Онегин» де­
ген асарын къайсы язывчу  
булан бирче къумукъ тилге 
таржума этген?

5. Тёбенкъазанышлы Месе­
ду Алхасова ДАССР­ни къай­
сы министерлигине 14 йыл 
башчылыкъ этген? 

6. Къайсы къумукъ алим­
ни ахтарыв ишлери Гер­
манияда, Нидерландыда, 
Бол гарияда, Къазахстанда, 
Азер байжанда чыкъгъан. 

7. Магьачкъаладагъы 39 
номерли лицейге кимни аты 
къоюлгъан?

8. Кимни сиптечилиги 
булан Магьачкъалада 2006­
нчы йылда орус муаллимге 
эсделик ачылгъан?

9. Къумукъланы арасын­
дан Рогачёв шагьарны гьюр­
метли ватандашы кимдир?

10.   Сыйлы Къуранны ба­
янлыкълары булан  къумукъ 
тилге  таржумагъа гьазирле­
ген, Каирдеги Аль­Азхар  де­
ген университетде охугъан 
дин алим кимдир?

Алав АЛИЕВ.

Концерт программаны ба­
шында Дагъыстан Республиканы 
Башчысыны борчларын заман­
лыкъгъа кютеген Фёдор Щукин 
жыйылгъанланы алдына чыгъып 
къутлав сёзлер айтгъан.

Дагъыстанда яшайгъан халкъ­
ланы асруланы боюнда сакъ­
лангъан ва беклешип турагъан 
бирлигини ва уллу дослукъ ара­
лыкъларыны гьакъында айтып 
Россия Федерацияны Прези­
дентини  янындагъы Дагъыстан 
Республиканы вакилини борч­
ларын заманлыкъгъа кютеген 
Руслан Нагиев де жыйылгъанла­
ны къутлагъан.

Байрамда кёп санавда федерал 

къурумланы ва пачалыкъ гьаким­
лигини вакиллери, жамият чалы­
шывчулар, алимлер, муаллимлер,  
маданиятны ва инчесаниятны 
къуллукъчулары, Москва шагьар­
ны оьр охув ожакъларыны сту­
дентлери ортакъчылыкъ этгенлер.

Концерт залны фойесинде  
дагъыстанлы художниклени су­
ратлары, халкъ усталары этген 
уьлгюлю алатлар, шаирлени ва 
язывчуланы китаплары ерлешди­
рилген. Музыкантланы ва йырав­
ланы жанлы чыгъышлары бай­
рамны барышына айрыча маъна 
ва ренк къошгъан.

Казим КЪАГЬРУМАН.

Халкъланы бирлигини 
гюнюне багъышлангъан

Сентябрни 16-сында Россия Федерацияны Прези-
дентини янындагъы Дагъыстанны даимлик вакил-

лигини сиптечилиги булан Москвада Дагъыстанны халкъларыны 
бирлигини гюнюне багъыш лангъан байрам концерт оьтгерилген. 

Рузнама.  Октябр  ай. 
(Тюш намаз сагьат 12-ге къылына)

БУСУРМАНЛАНЫ ЛАП ЯХШЫ ИШИ – ВАКЪТИСИНДЕ КЪЫЛГЪАН НАМАЗЫ

ГЮНЛЕР ТАНГ ЭКИННИ МАРКАЧА ЯССЫ 
1 4:10 14:58 17:34 19:03

2 4:12 14:57 17:32 19:01

3 4:13 14:56 17:30 18:59

4 4:14 14:54 17:28 18:57

5 4:15 14:53 17:27 18:55

6 4:16 14:52 17:25 18:54

7 4:17 14:50 17:23 18:52

8 4:19 14:49 17:22 18:50

9 4:20 14:48 17:20 18:48

10 4:21 14:46 17:18 18:47

11 4:22 14:45 17:16 18:45

12 4:23 14:44 17:15 18:43

13 4:24 14:43 17:13 18:42

14 4:26 14:41 17:11 18:40

15 4:27 14:40 17:10 18:39

16 4:33 14:39 17:11 18:37

17 4:34 14:38 17:09 18:35

18 4:15 14:37 17:08 18:34

19 4:37 14:35 17:06 18:32

20 4:38 14:34 17:05 18:31

21 4:39 14:33 17:03 18:29

22 4:40 14:32 17:01 18:28

23 4:41 14:31 17:00 18:27

24 4:42 14:29 16:58 18:25

25 4:43 14:28 16:57 18:24

26 4:44 14:27 16:56 18:22

27 4:46 14:26 16:54 18:21

28 4:47 14:25 16:53 18:20

29 4:48 14:24 16:51 18:19

30 4:49 14:23 16:50 18:17

31 4: 50 14:21 16: 49 18:16


